
Дзіцячыя гульні

 “Гусі”, дзіцячая гульня, якая развівае спрыт і лоўкасць. Вядома і пад іншымі назвамі (“Гусі-лебедзі”, “Гусі і воўк”). “Гусіная матка” ў “полі” або на лаўцы кліча “гусей” (за 20—25 м): “Гусі, да дому!”. Гусі хорам пытаюцца: “А што дома?” – “Піці і есці, але ж ваўкі дзесьці!” – “А што ім рабіць?”. Адказваюць “ваўкі”: “Гусей давіць!”, а матка – “Шэры, белы, валахаты, уцякайце  ўсе да хаты !”. “Ваўкі” ловяць “гусей”, якія не дабеглі да “маткі” (зап. М.Доўнар-Запольскі ў Пінскім павеце). Гульня праводзіцца некалькі разоў, пакуль не будуць злоўлены ўсе.


У іншых рэгіёнах існуюць свае варыянты. У в.Нікольск Менскага пав. П.Дземідовіч зафіксаваў гульню, у якой удзельнічалі акрамя  “воўка” і “гусей”, яшчэ і “гаспадар”, што выганяў на пашу птушак. “Воўк” меў права схапіць з сваёй засады толькі аднаго “гуся” за адзін выган. У Гомельскай вобл. Гульня папулярная і цяпер. У ёй прысутнічае дыялог “маці” з “гусямі”: “Гусі, гусі!” – “Га-га-га!”—“Есці хочам?”—“Да-да-да! Шэры воўк за гарой не пускае нас дамоў”—“Дык ляціце!”. 


Літ.: Гульні, забавы, ігрышчы / Скл. А.Лозка. Мн., 1996, 2000, 2003.

“Заінька”, народная карагодная гульня. У Беларусі існуе некалькі варыянтаў з асобнымі назвамі (“Зайчык”, “У садочку”). У сярэдзіне карагода танчыць “заяц”, ён імкнецца выскачыць з кола (“Паскачы, зайка, ў дзірачку // Да выламі сабе да быліначку”), пры апошніх словах песні хапае каго-н. І становіцца на яго месца (зап. Г.Цітовіча); “заяц” выбірае з кола любога замест сябе (“Заінька, выбірай, // Шэранькі, выбірай” – Астравецкі р.); (“Зайчык, зайчык, паскачы, // На другога ўкажы” – Лельчыцкі р.), калі той, на каго ўкажа галоўны персанаж, не зловіць яго, застаецца працягваць гульню. Падобныя забавы пра зайца сустракаюцца на Поўначы, Урале, Зах., Цэнтр. і Паўдн. Расіі, Латгаліі, Украіне; сюжэты з вобразам зайца сустракаюцца і ў іншых славян: у Герцагавіне – “зечка кола”, у Польшы – гульня ў “Заёнчкі”. Этнограф А.Гура лічыць, што сувязь у іх “праследжваецца паміж шлюбнай, эратычнай і касмічнай сімволікай вобраза зайца, суадносіны яго са светам духаў”. Вобраз зайца паспаўсюджаны ў славянскай народнай культуры ў самых разнастайных формах.

Забавы

Свісток

Свісток (гулька, дудка), самаробны духавы музычны інструмент з дрэва. Вырабляўся вясною і летам з кары вярбы ці вербалозу. Асцярожна здымалася частка маладой і мяккай кары, на вызваленым белым ствале выразаліся сцізорыкам патрэбныя формы і зноў на месца насаджвалася кара з адной ці некалькімі ігравымі адтулінамі. Свісткі маглі рабіць усе дзеці. 

Будова з гукарадам адносіць звычайны свісток у разрад дудак. Злучаныя побач два ці некалькі інструментаў, часцей на адной галінцы, -- называюць парныя дудкі. Недахоп падобных вырабаў заключаўся ў тым, што яны мала служылі – кара высыхала, трэскалася, і свісток прыходзіў ў непрыгоднасць. Асабліва свісткі выкарыстоўваліся на Вербны тыдзень.

Больш часу служылі свісткі і дудкі, вырабленыя са ствала маладой сасны, але яны патрабавалі і большага майстэрства. Іх рабілі дарослыя пастухі. Неабходна было ўмельства выкруціць стрыжань з роўнай галінкі без сучкоў, затым зрабіць на ім і трубцы патрэбныя нарэзы. Майстраваннем музычных інструментаў – дудак (а іх яшчэ называлі ў Беларусі пасвісцёламі, свірасцёлкамі, сапёлкамі, жалейкамі, шасцярухамі, пішчалкамі) займаліся здольныя падлеткі і дарослыя. Гэты занятак цягнецца са старажытнасці ў наш час, калі ўжо пачалі выразаць свісткі з бляхі. 

Музычны інструмент добра адлюстраваны ў фальклоры («Прыехала Каляда ўвечары, прывезла дудак рэшата»).

Труба

Труба (берасцянка, дуда) – самаробны духавы музычны інструмент канічнай формы. Меў некалькі спосабаў вырабу. Сасновая трубка без стрыжня абкручвалася бяростай або бляхай. Найбольш простая труба выраблялася дзецьмі з кары алешыны, якая здымалася з дрэва ў пэўны перыяд і скручвалася ў канічную форму. Найчасцей ўстаўляўся і спецыяльны муштук для вуснаў, што вырабляўся з дрэва. 


Трубой карысталіся пастухі, паляўнічыя, вайскоўцы, сяляне на каляндарных ігрышчах і музыкі. Выкарыстанне музычных інструментаў на ігрышчах асуджалася царкоўнікамі. Не раз ваенныя трубы ўпамінаюцца ў «Слове аб палку Ігаравым.»

Скаканне на дошцы

Рабілі прыстасаванне для дзіцячай забавы. Невялікая дошка клалася на палена. Двое дзяцей станавіліся на канцы і па чарзе падскоквалі. Іншы раз для раўнавагі гульцы трымаліся за рукі двух сяброў, што стаялі справа  і злева, або – за верхнюю перакладзену плоту калі на ніжняй была пакладзена дошка.

Этнографы фіксавалі выкарыстанне забавы вясною: А. Сержпутоўскі на Палессі – на Благавешчанне (25 сакавіка), П. Дземідовіч ў Менскім павеце – на «Хрэсцы, Пералачпост» (у сярэдзіне Вялікага посту).


Міфілагічны сэнс забавы такі ж, як і вісячых гушкалак.

Арэлі

Прыстасаванне для гушканя вісячага тыпу. Называлі яшчэ гушкалкай, гайданкай. Найбольш простае наладжвалі пры варотах, у гумне, пад дрэвамі шляхам умацавання ўверсе двух або чатырох канцоў вяроўкі. 


Вось як апісваюцца арэлі больш складанага тыпу, што ладзіліся ў Себежскім павеце Віцебскай губерні: «Закапваюцца ў зямлю два моцныя слупы вышынёю да двух сажняў (1 сажань – 2,1336 м. – А.Л.) у сажаннай аджлегласці адзін ад аднаго. Паміж слупамі ўстаўляецца вал, канцы якога выпускаюць за слупы на палову аршына (1 аршын – 0,7112 м. – А.Л.) Да гэтых канцоў прымацоўваюцца крыжападобна чатыры ручкі. У сярэднюю частку вала, што паміж слупоў, прыстасоўваюцца два крыжы на адзін-палову аршына адзін ад аднаго. Паміж кожным з гэтых крыжоў ладзіцца на слізкіх валіках сядалішча са спінкамі. За ручкі, прымацаваныя звонку слупоў да вала, паварочваюць вал, а з ім разам і сядзілішча, якія робяць круг у паветры паміж слупамі.


Пры пад’ёме ўверх і апусканні ўніз сядалішча жанчыны павінны старацца, каб не раззімаліся спадніцы. Сядаюць звычайна папарна – мужчына з жанчынаю. За 15-20 абаротаў вала плаціцца ад кожнага гульца пара яек або адна капейка. 


Тут жа пры арэлях на пляцоўцы размяшчаюцца музыкі са скрыпкамі і гармонямі. Каля іх збіраецца кола аматараў патанчыць і пагушкацца на арэлях...» (запіс 1882-1890 гг.).


Гэтыя «ігрышчы», па звестках інфарматара, ладзіліся пры корчмах на Пятра, Паўла (29 чэрвеня с.ст.) і Іллю (20 ліпеня с.ст.). У запісах этнографаў: на Уласа (чацвер Масленічнага тыдня) – у Менскай губерні (П. Дземідовіч), ад Вялікадня да сенакосу – у Гродзенскім павеце (І. Карскі).


Па меркаванню пажылых людзей, гушкаюцца для таго, каб лён рос доўгі і моцны. У многіх народаў гушканне – даўні рытуал дзеля паскарэння росту пасеву; звязаны з эратычнай сімволікаю, сямейна-шлюбнай магіяй, якая абараняла дзяўчат і жанчын ад розных бедаў. Раней у Грэцыі арэлі наладжвалі ў доме маладых у першую нядзелю пасля вяселля. З цягам часу сакральны сэнс гушкання згубіўся. Арэлі лічыліся «бясоўскімі ігрышчамі». Сімяон Полацкі сведчыў, што раней гушкаліся ў гонар паганскіх багоў.


Старадаўнія пісмовыя і ілюстрацыйныя матэрыялы розных краін ўтрымліваюць звесткі пра арэлі. У французскім «Рамане аб Аляксандры» (XII ст.) на адной з мініяцюр адлюстраваны забавы на арэлях. Адзін раскачвае свайго сябра на арэлях, а трэці сядзіць на лаўцы з выцягнутай нагою або на спіне яшчэ аднаго гульца. Яго задача – утрымацца на вяровачных арэлях пры ўдары ступні.

Карагоды

Ляда


Гэта старадаўні гульнёвы танец (карагод). Падобныя да яго гульнёвыя карагоды і танцы «Проса» і «Баяры». Яны адлюстроўваюць пару выпальвання нашымі долёкімі продкамі лесу, г.зн. падрыхтоўкі да пасеву на іх проса і правядзення рытуальных ігрышчаў з мэтай ушанавання паганскіх багоў, каб радзіла на ніве і ў хаце.


У гульні «Ляда», запісанай ў XIX стагоддзі на Гомельшычне З.Радчанка, адзін карагод спявае «А мы ляда капалі, капалі...», другі – «А мы проса сеялі, сеялі...», затым – «А мы коней іспусцілі, іспусцілі...» (і першы карагод ловіць па чарзе дзяўчат з другога пасля кожнай страфы).


У гульнях «Проса» і «Баяры» ўдзельнікі падзяляюцца на два шэрагі, часей хлопцы і дзяўчаты становяцца ў супрацьлеглых партыях. Узяўшыся за рукі або палажыўшы іх на плечы сяброў, спяваюць дыялагічны тэкст. Дзве лініі танцуючых пачаргова наступаюць адзін на аднаго і адыходзяць на месца.


У карагодзе «Проса» спяваецца:

На аснове традыцый гэтых гульняў маглі ўтварыцца пазней гульні «Лянок» («А мы сеялі, сеялі лён»), «У каноплі» і іншыя на шлюбную тэматыку са сваім сюжэтам.

Крывы танок

Беларускі веснавы карагод. Ён вядомы таксама як «Крывы танец». У асноўным пашыраны ва ўсходняй часткі Беларусі. Пад спяванне песень дзяўчаты, узяўшыся за рукі, абыходзілі «крыва» трох удзельніц (або хлопчыкаў ці калочкаў, убітых у зямлю), якія размешчаны па кутках правільнага трохкутніка. Затым карагод замыкаў ланцуг. У многіх варыянтах тэкстаў расказваецца пра нялюбага мужа («Мой нялюбы ў гуслі грае» -- Веткаўскі р-н., «Разазлю, разазлю пастылага мужа» – Смаленская губ.); праяўляецца масленічная тэматыка («Дзеўкі кашу варылі, Жоўтым маслам палівалі, Белым сырам пасыпалі» – Веткаўскі р-н); казачная таямнічасць («Як выведам канец, то ўбачым той дварэц» – Лельчыцкі р-н.) і іншыя. Карагод паходзіць з глыбокай старажытнасці і звязаны з «паганскімі» шлюбнымі ігрышчамі, аб свабодзе якіх марылі ў песнях жанчыны («Пайду ў танок, саўю вянок»). Матыў згубленага вянка (сімвал дзявочай цнатлівасці) і «засеянага поля» (сімвал пладавітасці жанчын) – асноўная ідэя песень і дзеянняў карагода. Наяўнасць трох дзяцей (бывае і чатырох) пасярэдзіне карагода, магчыма, можна тлумачыць гіпотэзай акадэміка Б.А. Рыбакова пра яго «ромба-пункцірную кампазіцыю», якая схематычна азначала плоднасць зямлі і жанчын. У Гомельскім павеце таксама вадзілі «Крывы танок» і пад песню «Ой, венча, мой венча» («Ой, я цябе звіла, я цябе ды не насіла,... А мацюхна зняла, ды й нялюбаму дала» – зап. З. Радчанка). У Чарнігаўскай губерні беларусы вадзілі карагод «Лука» вакол трох хлопчыкаў, якіх затым падымалі вышэй галавы, «штоб доўга лён радзіў» (зап. М. Косіч). Выводзяць «крывулю» і з больш сучаснымі тэкстамі песень («Ой, на рэчцы, рэчцы там дзеўка гуляла») ў Веткаўскім р-не, які з’яўляецца эпіцэнтрам сучаснага бытавання «Крывога танка», як і карагод «Страла». Балетмайстар К. Мулер выкарыстаў матыў карагода ў балеце «Князь-Возера». На Масленым тыдні, калі ў асноўным вадзілі яго, быў так званы, Крывы чацвер, на які не рэкамендавалася нічога садзіць у агародзе, акрамя агуркоў і гарбузоў.


Адзін з варыянтаў «Крывога танца» быў запісаны М. Козенка ў в. Заброддзе Лельчыцкага р-на. У 1985 годдзе. «Перад пачаткам карагода вызначаюць трох дзяўчынак або маладзейшых дзяўчат і акрэсліваюць ім месца на гульнёвай пляцоўцы так, каб пры злучэнні паміж імі ліній атрымаўся трохкутнік. У час карагода дзяўчаты могуць стаяць або сядзець на зямлі. Усе ўдзельнікі карагода становяцца адзін за адным і злучалі рукі. Па камандзе першай карагодніцы ўсё ўдзельнікі рухаюцца ўперад услед за ёй, пачынаючы з правай нагі, адначасова спяваюць:



... І на Дуна, Дунаю



Дай у крывога танца,



Дай у крывога танца



Ці не выведуць дзеўкі конца.

Вялі, вялі, да не вывелі

Шчэ й учора з вячора,

Шчэ й учора з вячора,

З цёмненькай ночы,

З цёмненькай ночы,

З вечара да поўначы.

Першая карагодніца «простым крокам» вядзе ўсіх вакол трох дзяўчынак. Дагнаўшы апошнюю, першая карагодніца злучае з ёю рукі. Карагод працягваецца па замкнутаму ланцужку.»

Гульні і забавы.

 Як бавіліся пастухі.

Пастушаства на Беларусі мае даўнія традыцыі, якія складаюцца з народных святаў і гульняў, звычаяў і абрадаў.

Фалькларыстамі мінулага зафіксавана нямала народных гульняў, забаў, якія выконваліся пераважна на святы пастухоў (Юр'я, Мікола і інш), або пастухамі ці пастушкамі «ў начным», ці недзе на выгане, у час пасьбы кароў, гусей ці іншай жывёлы. Асобны раздзел займаюць гульні, якія выяўляюць пастухоўскую тэматыку і выконваюцца не толькі на «прафесійнае» свята, але і «не- спецыялістамі» - пастухамі.

Абрадавай гульнёй з'яўляецца забава пастухоў на Ягор'еў дзень 6 траўня (мая), у якой асабліва ярка праяўляюцца магічныя дзеянні. Яна была зафіксавана У. Дабравольскім сярод беларусаў Смаленшчыны на мяжы ХІХ і ХХ стагодзяў. Тут пастух загадзя прызначаў ролі сярод падпаскаў («зайца», «сляпога», «калоду» і г.д.), што стаялі сярод статку, і абыходзіў іх.. Паміж пастухом і выканаўцамі роляў адбываюцца наступныя дыялогі:

--Заяц, заяц, ці горкая асіна?

--Горка!

--Дай Бог, каб і наша скацінка для звяроў была горка!..

--Сляпей, а сляпей, ці бачыш ты?

--Ня бачу!

--Дай Бог, каб і нашу скацінку ня бачыла звярынка!..

--Храмэй, а храмэй, ці дойдзеш ты?

--Не дайду!

--Дай Бог, каб і звярынка не дайшла да нашай скацінкі!..

--Замок, а замок, ці разамкнешся ты?

--Не, не разамкнуся!

--Дай Бог, каб у звера не разамкнуліся зубы ля нашый скацінкі...

--Калода, а калода, пувярнешся ты?

--Не павярнуся

--Дай Бог, каб і звер да нашай скацінкі не павярнуўся!

Падобны абыход паўтараецца тройчы, пасля чаго ўдзельнікі гэтага магічнага акту сядаюць і з'ядаюць рытуальную яечню,  падрыхтаваную загадзя. У гэты дзень кароў прыводзілі з выгану раней, бо ў вёскі працягвалася пастухоўскае святкаванне з танцамі.

Ягор'еўская гульня падобна на веснавыя   абрады першага выгану ў поле кароў (напрыклад, пры «запасванні гаўяда» на Палессі), дзе гаспадар браў ў рытуальную сумку хлеб, соль, «хрэшчык» (спечаны з цеста на Храшчатым тыдні), тры каменьчыкі, замок, бязмен, сякеру, курынае яйка, грамнічную свечку.

Гульні пастухоўскія характарызуюцца свабодай у выбары сродкаў і прыёмаў, складанасцю і цяжкасцю ўмоў, нават грубаватасцю. Гэта тлумачыцца тым, што дзеці былі пакінуты на прыродзе, знаходзіліся ў незвычайных абставінах (удалечыні ад хаты і бацькоў, у лесе ці ля яго ) і ім патрабавалася смеласць, дужасць, кемлівасць і іншыя якасці, што ўласцівы скаўцтву. Такія дзеці  раслі не «мамінымі сыночкамі», яны маглі пастаяць за сябе, выжыць  у цяжкім становішчы.

У пастухоўскіх забавах часта выкарыстоўваліся адпаведныя атрыбуты: аброць, вуздзечка, пуга, сцізорык, прыродныя сродкі (пянёк, куст, трава), у адпаведных гульнях – традыцыйныя  прадметы-сімвалы (замок, грамнічная свечка) і інш.

Грубаватасць у гульнях заключалася ў тым, што той, хто прайграў, атрымліваў жорсткае пакаранне («праганялі» паміж ног і «жарылі» шапкамі па спіне, «еў» зямлю і г.д.). Вось, напрыклад, якое апісанне гульняў «Софік» і «Рэпа» (на Вілейшчыне) дае даследчык з Польшчы Ф. Сяліцкі:

«Тыпова пастухоўскай была гульня ў «Софік» (яе назва няясная): кідалі сцізорык з розных пазіцый, каб убіць яго ў зямлю. Той, хто прайграў, махаў нажом прад вуснамі, а пераможца кідаў яму ў рот кавалкі дзірвану з пяском. Гульню тую апісаў вялікі беларускі празаік Янка Брыль ва ўспамінах са сваіх пастушыных гадоў. Падобным чынам заканчвалася гульня ў «Рэпу». Адзін з удзельнікаў загадваў астатнім адвярнуцца, выцінаў дзірвак дыяметрам каля 5 см, потым клаў яго назад і маскіраваў. Пасля паказваў гульцам квадрат  каля паўметра і прапаноўваў цягаць за траву, каб вырваць той дзірвак. Калі хтосьці трапіў, тры разы скубянуўшы, той выйграваў, калі не, то павінен быў «есці» тую «рэпу» (падзеленную на колькасць асоб, якія прайгралі), баронячыся ад яе сцізорыкам, як было сказана вышэй».

Гульняў на пастухоўскую тэматыку было шмат. Бадай, усім вядома «Гусі і воўк» («Гусі, гусі – Га, га, га!»). У пачатку стагодзя этнограф У. Дабравольскі на Смаленшчыне запісаў гульню «Бычка пасціць», у якой «пралля» (пераапрануты ў жаночае адзенне мужчына) прадзе і пасе бычка. Тэатралізацыяй вызначалася  забава «Пастушок і авечкі», вядомая ў розных кутках Беларусі.

Каршун

Існуе нямала варыянтаў гэтай папулярнай ва ўсіх рэгіёнах Беларусі гульні, хаця аснова ў іх адна. Гульцы стаяць адзін за адным, трымаючыся за пояс папярэдняга. Мэта аднаго, які стаіць насупраць перад гэтым шэрагам, схапіць апошняга.

Такі просты сюжэт у варыянтах і аднолькавыя ўмовы гульні, запісаных у ХІХ ст. у вёсцы Хонава Быхаўскага павета, хаця тэксты маюць розныя назвы. У адным («Шчука») шчупак ловіць хвост, у другім («Гусі») гусак бароніць ад воўка гусей. У «Воўка і гусей» гулялі на Вілейшчыне.

У варыянце «Воўчы хвост» «пастушка» перашкаджае «воўку» злавіць «авечку». Яна мае права схавацца ўперадзе шэрагу – у такім выпадку пачынае выконваць ролю пастушкі. Тады былы воўк займае месца авечкі, а былая пастушка становіцца воўкам. У злоўленай, якая выходзіць з шэрагу, забіраецца фант.

У некаторых варыянтах гульні («Каршун», «Каршун і качкі») пададзены дыялог каршуна з маткай, якая абараняе качак.

--Каршун, каршун, што ты робіш?

--Ямку капаю.

--Нашто табе ямка?

--Каменьчыкі шукаю.

--Нашто табе каменьчыкі?

--Іголачкі вайстрыць.

--Нашто табе іголачкі?

--Мяшочкі шыць.

--Нашто табе мяшочкі?

--Каменьчыкі збіраць.

--Нашто табе каменьчыкі?

--Тваім дзеткам зубкі выбіваць.

Каршун ловіць качак.

Гульня ў мінулым зафіксавана пад рознымі назвамі ў многіх паветах: «Шуляк» (Слонімскі), «Груган» (Дзісенскі), «Крумкач» (Менскі), «Гусі» (Навагрудскі), «Крамясь», «Воўкі і авечкі» (Пінскі ), «Каршун» (Рэчыцкі і Быхаўскі), «Воўк і гусыня» (Вілейшчына), «Воўк» (Тураўшчына), «Кот» і інш.


Каляды


Для калядавання групуецца звычайна моладзь, якая вечарам ходзiць па вёсцы з вiншаваннем. Як "шчыпальнiкi" або запявала лiчыцца сярод каляднiкаў патрэбным чалавекам, так каляднiкi не абыходзяцца без дамарослага скрыпача, якi без перастанку наiгрывае часта на двухструннай сваёй скрыпцы дарогаю ад хаты да хаты i на двары гаспадароў. Падышоўшы пад акно або пад дзверы, адзiн з каляднiкаў просiць дазволу "спяваць Каляду", гаворачы: "Чi дома пан гаспадар? Чi велiш, пане гаспадару, Коледу заспеваты, чi так Коледы даты?" Атрымаўшы дазвол калядаваць, пытаюць: "Якую заспеваты песню?" Гаспадар назначае, што спяваць. Спяваюць звычайна пад вокнамi, некаторыя запрашаюць у хату; рэдка хто просiць спяваць болей адной песнi, таму што ў такiм выпадку патрэбна большае ўзнагароджанне. Звычайна за адну песню даюць пiрог, за дзве -- два, у заможных хатах акрамя пiрагоў даюць каляднiкам грошы, кiлбасы i сала, частуюць i гарэлкаю. Ходзяць каляднiкi з вечара да самай ранiцы. Калi дзе застаюць гаспадароў спячымi, каляднiкi крыкам сваiм падымаюць iх з ложкаў. Здараецца, хаця вельмi рэдка, што iм адмаўляюць калядаваць, кажучы: "У нас була Коляда" або: "Нэма дома господара". Певуны, цi таму што губляюць цераз гэта ўзнагароджанне, цi лiчаць адмову крыўдаю для сябе, а можа, прымаючы пад увагу i тое i другое разам, высмейваюць такiя хаты, накшталт гэтага:



У сiй хаты



Нэма чого даты:



Соломку тоўкуць --



Пырогы пэкуць.


Усе сабраныя пачастункi дзеляцца памiж каляднiкамi пораўну, аднаму толькi "шчыпальнiку" або запявале выдзяляецца большая частка.


(Булгаковский Д.Г. Пинчуки. СПб., 1890.)

Жанiцьба Цярэшкi


Нашы дзеўкi  ды  хлопцы чакалi Каляды i з-за iх каўбас, i з-за вячорак-гулянак, а асаблiва з-за гульнi "Жанiцьба Цярэшкi". Першы дзень Каляд наступiў -- i збiралiся мы ў якой-небудзь большай хаце, дзе гаспадары весялейшыя. Мы iх з году ў год "бацькамi" выбiралi: мужчыну за "бацьку", а жонку за "матку". Прыйдзем i пяём:



Просiмся прыйсцi ў вашу хацiначку,



Хочам зрабiць вечарыначку.



У вашай хаце пабыцi,



Нiчога не можам рабiцi.



Просiм вас татай з мамай пабыцi,



Будзем Цярэшку жанiцi.


Ну, яны й пускалi. Дзеўкi загадзя есцi збяруць, а хлопцы гарэлкi нанясуць. I пачынаем. Спачатку па парах збiралiся. Калi хлопец з кiм гуляў, то з той i "жанiў Цярэшку", а не -- так змовяцца, што будуць гуляць. Бярэ тады першым, хто смялейшы, сваю дзеўку за руку i вядзе да бацькоў. А тыя ўжо на куце сядзяць, дзед кажух вывярне ды ўздзене.

-- Тата, мама, хачу жанiцца!

-- Жанiся, сынок, жанiся, толькi цi ўмее твая дзеўка ткацi-працi, дзетак даглядацi?"


А якi гэта "жанiх" зганьбiць сваю каханку? "Умее", -- адкажа. Зайграюць тады музыканцiкi "Лявонiху", дзед-"тата" з дзеўкаю пад руку перакруцiцца, а баба-"матка" -- з хлопцам. За iмi пайшлi i другiя пары.


А якая дзяўчына вайстрэйшая на язык, дык i прыкажа, як "матка" пачне яе разглядаць:



Замуж выйсцi -- не напасць,



Абы замужам не прапасць.



Не ўмею нi працi, нi ткацi,



Толькi ўмею вашага сына цалавацi






ды грошыкi лiчыцi.



Калi захочаце мяне навучыцi,



Усё навучуся рабiцi,



Толькi замуж мяне вазьмiце.


А "матка" ёй:



-- Матрац не падушка,



Нявестка не дачушка.


I дзеўка тады:



-- Каморка не хатка,



Свякроўка не матка.


Цяпер i хлопцы ўмеюць прыказваць. Як пахваляць бацькi дзяўчыну, ён iм:



-- Дару зарплату тату,





каб памог збудаваць хату,



а маме арэнбургскi пуховы платок,





каб памагла гадаваць дачок.


I бацька з маткай не скупiлiся на пажаданнi:



-- Жадаем вам мех золата i торбу медзi,



каб былi здаровыя, як мядзведзi.



Каб пад палком вадзiлiся цяляткi,



а на палку -- рабяткi.


Як бацькi благаславяць усе пары, тыя становяцца адна за другой, рукi сашчэпяць i падымаюць уверх. Папераду "бацька" з "маткай". А тут "бацька" круць -- i ўцячэ. Баба за iм, пакуль не дагонiць. А дагонiць, тады сама ўцякае, дзед яе ловiць. А тады становяцца назад, за ўсiмi парамi. За iмi другая пара, трэцяя i гэтак далей, пакуль усе не пабегаюць.


А баба ды дзеўкi пяюць усялякiя песнi:



Цярэшка-Цярэшанька!



Малы мой пацешанька!



-- Не ўцякай, бабулечка,


(гэта ўжо як баба цi дзеўка ўцякаюць ад жанiхоў)



Бо я твой дзядулечка.



Цi я табе лапцей на плёў,



Цi я табе абор не вiў?



Лапцiкi лiповыя,



Аборкi шаўковыя.



Хто гэтую гару капаў?



Хто гэту дарожку таптаў?



-- Гэта Ванечка гару капаў,



Гэта Ванечка дарожку таптаў.



Да Валечкi ходзячы,



Канфетачкi носячы,



Канфетачкi-абараначкi,



Дзевачкам падманачкi.



На дварэ сабачка брэшаць,



А за мной суседзька чэшаць.



Часаў, часаў ды астаўся,



Ад штаноў матуз парваўся.


А напяюцца -- i за стол, i там пяюць, а хлопцы адводзяць сваiх дзяўчат дадому.


(Зап.Т.В.Валодзiна  ў   1980 г.  у   в. Матырана   Ушацкага 

р-на.)

"Звязда" i "Вiфлеем"


На працягу Каляд у некаторых краях адбываюцца пераважна два роды гульняў. Моладзь ходзiць або са "звяздою", або з "Вiфлеем". Звязду майструюць так. На раму ад рэшата або сiта наклейваюць прамочаную салам або алеем паперу i замацоўваюць яе на падставачнай жэрдцы, каб зручна было пераносiць з аднаго месца на другое. Каб гэты круг меў выгляд зоркi, прымацоўваюць да яго ў некалькiх пунктах чатыры--шэсць пiрамiдальных "рагоў" i, дзеля прыгажосцi, абгортваюць iх рознакаляроваю папяроваю махрою.


Затым робяць новае невялiкае кола, па акружнасцi якога наклейваюць выразаных з паперы салдацiкаў, коннiцу або пяхоту. Гэтае колца замацоўваюць на палачцы. Калi цяпер мы ўставiм у раму "звязды" свечку (у астатняй частцы пакоя не павiнна быць агню) i будзем там паварочваць колца з наклеенымi салдацiкамi, то тым, хто стаiць з пярэдняга боку "звязды", уяўляецца, што iдзе бясконцая колькасць войска.


Наладжванне "Вiфлеема" больш складанае i абыходзiцца даражэй. За яго пагэтаму бяруцца заможныя хлопцы. Майструецца нешта накшталт скрынкi, верх якой раздзяляецца на такiя ж, як у "звязды", пiрамiдальныя "рогi", толькi большага памеру. Бакi i верх гэтай скрынкi ўпрыгожваюць рознымi святымi карцiнамi, якiя тычацца свята. Нiжнi бок яе, або падлога, робiцца з разрэзамi i адтулiнамi, i бывае засланы белымi мехавымi шкуркамi.


Рыхтуюцца з дрэва выявы людзей, якiя ўяўляюць сабой розных асоб: Iрада, трох каралёў, жонку Iрада, Смерць у выглядзе якога-небудзь шкiлета з касою, Iуду-срэбралюбца, Цыгана з мядзведзем i г.д. Выявы гэтыя прымацоўваюцца да дроту, якi можа вольна рухацца ў разрэзах падлогi. Вопытная рука, кiруючы гэтым дротам (незаўважна, безумоўна, для гледачоў), можа прымушаць нямыя лялькi рабiць рознага роду спектаклi. Тут паважаныя гледачы могуць убачыць i прагную да крывi Смерць, якая, не шкадуючы, сячэ свае ахвяры тупою касой, i займальную барацьбу Цыгана з мядзведзем, i своеасаблiвы танец Iрадыяды, i многае iншае.


Вясковы люд лiчыць падобныя вiдовiшчы вяршыняй задавальнення i асалоды. Майстры з гэтымi рэчамi ходзяць звычайна па вечарах да больш заможных гаспадароў, паказваючы iм сваё майстэрства, i атрымлiваюць нейкае ўзнагароджанне.


(Крачковский Ю. Очерки быта западнорусского селянина. М., 1874.)

Золата (Скута, Кругавы i iнш.)


Iснуе шмат варыянтаў гульнi. Асноўнае ў iх -- iмiтацыя: уяўляецца, што вядучы ("раздатчык") кладзе ў працягнутыя i складзеныя далонi гульцоў якi-небудзь прадмет (кальцо, цукерку, манету, вугалёк i г.д.). "Адгадчык" павiнен адгадаць, у чыiх руках знаходзiцца прадмет.


У матэрыялах П.Бяссонава, У.Дабравольскага гульня лiчыцца каляднай. У.Дабравольскi ў 1903 г. на Смаленшчыне запiсаў 8 варыянтаў тэксту каляднай песнi, якая выконвалася пад час гульнi. Вось пачатак адной з iх:



Я iз кута iду,



Золата пахаранiваю.



А iмчыцця, баяры,



А iдзе золато,



А iдзе сырэбра?



А ў краснай дзявiцы



На правай ручыцы...


У сучасных запiсах, зробленых у Лельчыцкiм раёне, гульня называецца "Шкута", "Скута". Пачатковы радок архетыпа ўтварыў пазней невядомую загадкавую iстоту, пра якую спяваецца:



Шкута йдзе,



Золата нясе.



Хто адгадае,



Той шчасце мае.


Чаму ў кожнай песнi гаворыцца, што нехта iдзе "з кута"? Можа, гэта невыпадкова? Магчыма, iснаваў раней хатнi культ, якi "жыў" у куце, на пачэсным "покуцi", i захоўваў багацце ("золата").


Пасля таго як "адгадчык" адгадае, у каго "золата", ён сам займае месца ў крузе. У iншых варыянтах па ўмоўным сiгнале той, у каго знаходзiцца "золата", павiнен выскачыць са свайго месца, каб не затрымалi суседзi. Такiмi сiгналамi з'яўляюцца выразы: "Скута, ка мне!", "Кальцо, ка мне!" i iнш.


Цiкавы працяг гульнi запiсаны ў Рагачоўскiм раёне ("шута"). Калi адгадчык з трох разоў адгадае, у каго "мышка", тады пачынаецца "жанiцьба". Для гэтага "раздатчык" паведамляе па сакрэце "адгадчыку" iмя якога-небудзь жыхара блiжэйшай хаты i, паказваючы на будынкi складзенымi далонямi, гаворыць: "Там гарэла, там гарэла, тут згасла!" Заканчвае ён, паказваючы на хату, у якой жыве чалавек, што носiць названае iм iмя. Усе адгадваюць яго.


Гульня шырока вядома ў Беларусi i за яе межамi, мае некалькi назваў: "Кальцо, да мяне!", "Конь", "На фанты", "Золата рабiць", "Золата хараню" i iнш. Тэксты маюцца ў матэрыялах А.Васiльевай, Ю.Крачкоўскага, П.Шэйна i iншых фалькларыстаў мiнулага.

Арэхi (Цот цi лiшка?)


Найбольш папулярнай гульнёй, не звязанай з абрадамi, у калядныя вечары была "Арэхi", або, як яе называлi, "Цот цi лiшка?". Адзiн з гульцоў браў жменю арэхаў i пытаўся ў другога, цотная цi няцотная колькасць арэхаў. Калi называўся правiльны лiк, дык той, хто адгадаў яго, атрымлiваў гэтыя арэхi, калi - не, то абавязаны быў вярнуць столькi арэхаў, колькi было ў руцэ.


Старэйшыя хлопцы старалiся гуляць "на пару" з дзяўчатамi. Асноўнай мэтай гульняў у калядныя вечары, а iх называлi "святамi", або "вечарынкамi", было бавенне часу зiмою, калi станавiлася менш работы, выбар жанiха i нявесты.


Гульня зафiксавана этнографамi ў зборах П.Бяссонава, А.Кiркора, П.Шэйна i iнш.

Каралевiч


Гульня "Каралевiч" зафiксавана Е.Раманавым у мiнулым стагоддзi на Быхаўшчыне як калядная дзявочая гульня. У сярэдзiну круга запускаўся "царскi сын", або "каралевiч", -- дзяўчына з шапкаю ў руках. Усе ходзяць карагодам i спяваюць:



Цароў сын, каралевiч,



Пры гораду ходзiць,



Пры гораду ходзiць,



Шапку ў руках носiць.



А шапку носiць,



Нявест выглядаець.



-- Цароў сын, каралевiч,



Ступай сюды ў горад!



Ступай сюды ў горад,



Мiлай пакланiся,



З мiлай абнiмiся.



З мiлай абнiмiся,



З мiлай пацалуйся!


Дзяўчына, што стаiць у крузе, выбiрае адну з сябровак i цалуе яе. Тая бярэ шапку i iдзе ў круг. Гульня працягваецца, пакуль усе не перабываюць "каралевiчам". Гэта адна з забаў моладзi шлюбнага зместу.

"У мядзведзя на бару"


"У мядзведзя на бару" -- беларуская народная гульня. Сярод удзельнiкаў выбiраецца "мядзведзь". Астатнiя дзецi iмiтуюць збiранне грыбоў i ягад, спяваюць песню: "У мядзведзя на бару // Грыбы, ягады бяру.// Мядзведзь рычыць, // На нас глядзiць". "Мядзведзь" бегае за дзецьмi, пакуль усiх не пераловiць. Першы схоплены становiцца "мядзведзем". Гульня працягваецца спачатку.


Гульня, мусiць, з'яўляецца адбiткам старажытных вераванняў чалавека пра татэм мядзведзя, у гонар якога перад Благавешчаннем (25 сакавiка) у Беларусi святкавалi Камаедзiцу -- свята мядзведзя.

ГУЛЬНЯ "ЯШЧУР"


Дракон-яшчур добра вядомы ва ўсходнеславянскiм фальклоры. Усе мы ў дзяцiнстве захаплялiся казкамi, у якiх баялася пра волатаў, што змагалiся супраць трохгаловых змеяў. Гэты мiфалагiчны матыў трапiў i ў лiтаратуру ў выглядзе легенды пра святога Юрыя-Георгiя, што перамог дракона-змея.


Cпынiмся на калядных народных гульнях, якiя яшчэ захоўваюць у памяцi старажылы. У зборнiку "Песнi народных свят i абрадаў" з серыi "Беларускi фальклор у сучасных запiсах" (1974) змешчаны некалькi тэкстаў папулярнай не так даўно гульнi. У архiвах таксама маецца добрая калекцыя сучасных запiсаў "Яшчура". Падсумоўваючы ўсё гэта з дарэвалюцыйнымi знаходкамi, упэўнiваешся, што гульня бытавала амаль на ўсёй тэрыторыi Беларусi. У Рассii падобная гульня была вядома пад назвай "Яша". У рускiх дракон-яшчар трансфармаваўся ў iмя чалавека. У гэтым сэнсе беларускiя варыянты выглядаюць больш кансерватыўнымi, архаiчнымi.


Сутнасць гульнi заключалася ў тым, што яе ўдзельнiкi аддавалi "яшчуру" (асобе мужчынскага полу, якi знаходзiўся ў цэнтры карагода) свае "вянкi" (вянкi, хусткi, пярсцёнкi i г.д.). Выкупам прадметаў служыў пацалунак "яшчура" або выкананне яго любога загаду. У розных мясцовасцях iснавалi i розныя варыянты гульнi, аднак шлюбная тэматыка яе засталася нязменнай. У песнях малюецца вобраз бажаства, культу:



Сядзi, сядзi, Яшчур,



У гайку у зялёным,



У арэхавым кусце



На залатым крэсле...


Адна з дзяўчын просiць:



-- Пане Яшчур,



Аддай мой вяночак.



Мой вяночак залаты,



Загубiла з галавы.



Будзе мяне мацi бiць



Ды некаму баранiць.


"Яшчур" сядзiць i смяецца:



-- Хi-хi-хi...



-- Не "хi-хi-хi", а аддай вяночак.



Я ж па далiне хадзiла



I кветкi шукала.



Я iх рвала



I вяночак вязала.


Песня запiсана ў вёсцы Дзякавiчы Жыткавiцкага раёна ў 1986 г. ад Н.I.Рагалевiч. Той жа тэкст быў зафiксаваны ў 1914 г. К.Машынскiм, вядомым польскiм славяназнаўцам, у той жа вёсцы. У дарэвалюцыйным запiсе яшчэ маецца працяг дыялогу "яшчура" i дзяўчыны: "А зарэзаў бацька вала?" -- "Зарэзаў". -- "А хвост якi?" -- "Як лапата". --"Цi можна iсцi да за хвост, да за плот цягцi?" -- "Цягнi куды хоч".


Магчыма, у ранейшым запiсе адлюстраваны звычай ахвярапрынашэння дракону-яшчару. Вядома, што язычнiцкiм багам давалi ў ахвяру быкоў.


Справядлiва заўважыў яшчэ ў мiнулым стагоддзi М.Федароўскi, што фiгура "яшчура" ў гульнi акружана таямнiчасцю, ён прагне атрымаць шлюбны вянок дзяўчыны. У гульнi праяўляюцца сляды ахвяравання духу падземнага царства вод прыгожых цнатлiвых дзяўчат. Вянок у фальклоры -- гэта сiмвал чысцiнi i цнатлiвасцi, згубiць яго -- азначала стаць жанчынай. "Яшчур" забiраў сабе ў круг як "вянкi", так i самiх дзяўчат.


Матыў прынясення падобных ахвяр шырока вядомы ў мiфалогii. У Кiтаi, напрыклад, самую прыгожую дзяўчыну вянчалi з Хуанхэ, кiдаючы яе ў ваду; У Старажытным Егiпце перад пасевам кiдалi ў Нiл дзяўчыну, апранутую ва ўсё вясельнае, каб выпрасiць разлiў ракi; у майя дзяўчат кiдалi ў святы вадаём Чычэн-Iнцы.


Згодна з тэорыяй акадэмiка Б.А.Рыбакова, старажытныя людзi ўяўлялi, што Сусвет складаецца з трох светаў. Падземна-падводны свет увасабляўся яшчарам-драконам, якi глытаў вечарам сонца (у выглядзе галавы сонечнага лася), а ранiцай выпускаў. Сярэднi свет прадстаўлены людзьмi i шаманамi, якiм дапамагалi русалкi, дзiвы, семарглы, а верхнi, нябесны, -- уладаром Сусвету Родам. У верхнi з людзей маглi пападаць толькi шаманы, якiя атрымлiвалi ад двух жанчын-ласiх цудадзейную сiлу.


К.Машынскi ў вёсцы Дзякавiчы Мазырскага павета запiсаў дзве падобныя гульнi "Яшчур" i "Олей", якiя паралельна бытавалi на Каляды. Хто ж такi "олей" i чаму ён дублiруе яшчара? У названай вёсцы ў 1986 г. Н.А.Кудзелька, 1927 г.н., успомнiла дзве гульнi, тэкст i дзеяннi якiх амаль не змянiлiся.


Параўнайце тэксты песень дзвюх гульняў:

"Усе спяваюць у карагодзе "олею" (хлопцу, мужчыне):



-- Цяпло, цяпло Олею



Пад дубовай карою,



Сядзi сабе самому.



-- Курна, курна, дзевачкi,



Пад дубовай карою



Сядзець сабе самому.



-- Ды бяры сабе, Олею,



Красну панну Олечку.


"Олей" атрымлiвае з карагода дзяўчыну ў круг.



-- Дзякуй, дзякуй, дзевачкi,



За красную Олечку.


Песня пачынаецца спачатку, i "Олей" атрымлiвае другую "ахвяру". Гульня заканчваецца тады, калi ў карагодзе не застаецца нiводнай дзяўчыны" (К.Машынскi).


Да гэтага часу нам яшчэ не ўдалося запiсаць у iншых мясцовасцях варыянт "Олея". Часткова разгадку мы знайшлi ў рускiх песнях. У Вяцкiм павеце наступным тэкстам праслаўлялi культ аленя:



Сидит олень



Под кусточком,



Под березничком.



-- Что? Тепло ль тебе, олень?



Студенно ль тебе, олень?



-- Мне не так студенно.



Приоденьте меня,



Приукутайте.



Что со девицы венок...


Магчыма, "олей" i ёсць алень. У Пермскiм павеце ў адным з варыянтаў карагоднай песнi пра аленя спявалi:



-- Не стреляй, добрый молодец,



Будешь женiться, будешь женiться --



На свадьбу прiду,



Златымi рогамi, златымi рогамi



Весь двор освечу.


У ёй чуецца водгалас старажытных мiфаў пра аленяў, ласёў-сонца (эпоха мезалiту). Падразумяваецца i зварот у песнях да цяпла (сонца). Каб выпусцiў яго яшчар вясной, неабходна прынесцi яму ў ахвяру цнатлiвых дзяўчат. Магчыма, ролю "яшчура" раней выконваў шаман. У шаманавых сховах археолагi знаходзiлi чалавека, галава якога была абвенчана выявай ласiнай морды, а па баках ляжалi жанчыны. На старажытнасць культу аленяў паказваюць знаходкi беларускiх археолагаў, якiя выявiлi, напрыклад, у неалiтычных пахаваннях вёскi Асавец на Вiцебшчыне фiгурку аленя, зробленую з рога. А як вядома, ранняе мастацтва было амаль непадзельна ад вераванняў.


У многiх варыянтах пра "яшчура", нават у сучасных беларускiх, маецца прыпеў "Лада, ладу". Злучэнне двух культаў -- гаспадара нiжняга свету i вялiкай багiнi вяснова-летняй урадлiвасцi, царыцы вяселляў, шлюбнага жыцця -- лагiчная з'ява. Песень з падобным прыпевам нямала ў беларускiм фальклоры. Яны выконвалiся ад калядных свят i да лета, уключаючы чэрвень. Магчыма iх сувязь з багiняй Ладай. Не выключаецца тое, што Лада з'явiлася крыху пазней, але таксама ў язычнiцкi час, калi свята Яшчара займела рысы шлюбных гульняў моладзi.


Многiя гульнi, што выконвалiся зiмою, аб'яднаны не толькi вясельнай тэматыкай, але i асноўнымi гульнёвымi элементамi, падобнымi са старажытным "Яшчурам". Гэта такiя, як "Луч", "Гняваш", "Падушачка", "Старац" i iнш. Да iх можна аднесцi i папулярную беларускую гульню "Жанiцьба Цярэшкi".


У гульнi "Яшчур" ёсць яшчэ шмат цiкавага i нявырашанага. Беларускi "яшчур" не менш загадкавая з'ява, чым у iншых далёкiх краiнах. Прымеркаванне гульнi да Каляд, пачатку года i некаторыя iншыя яе рысы звязваюць нашага "яшчура" з вядомым навагоднiм драконам.

Д а д а т а к

Яшчар


Яшчар сядзiць на пяньку, ухутаны ў зеленi. Дзяўчаты ў вянках на галаве, узяўшыся за рукi, то падыходзяць, то адыходзяць ад Яшчара, пяюць:



Сядзi, сядзi, Яшчар! Гэй нам, гэй!



У зялёным крэсле,
   -- << --



У ласкавым кусце,
   -- << --



Гарэшкi трушча.
   
   -- << --



Бяры сабе панку,
   -- << --



Каторую хочаш.

   -- << --



Цi што ў чаравiчках,  
   -- << --



Цi што ў панчошках.     -- << --



Цi -- хораша ходзе,
  -- << --



Цi -- работку робе.
  -- << --


Калi дзяўчаты ў часе гульнi падыходзяць да Яшчара, ён па чарзе ў кожнай дзяўчыны знiмае вянок з галавы. Спевы датуль прадаўжаюцца, пакуль Яшчар пазнiмае ўсе вянкi. Пасля гэтага дзяўчаты па адной падыходзяць да Яшчара i выпрошваюць свой вянок словамi:



Яшчар, панок,



Аддай вянок.



Я ручкi, ножкi мазалiла,



Свайго вяночка не знасiла.


Пры гэтым Яшчар стараецца рассмяшыць дзяўчыну. Калi дзяўчына засмяецца, дык Яшчар не аддасць вянка. Яна адыходзiць без вянка. Потым падыходзiць другi раз прасiць вянка. Яшчар толькi тады аддасць ёй вянок, калi яна пры просьбе вянка не засмяецца.


(Зап. настаўнiк Я.Г. у Лагойскiм раёне да вайны. З кнiг "Дудар" i "Для малых дзетак", выдадзеных у ЗША.)

"ВАДЖЭННЕ КАЗЫ". ПАДРЫХТОЎКА ДА КАЛЯД


Гульня была распаўсюджана ў паўднёва-ўсходняй частцы Беларусi з дамiнуючым цэнтрам бытавання на Палессi (таксама вядома яна на Украiне i Расii). Варыянты песень пра "казу" найбольш захавалi "паганскi" дух абрадавага дзейства i сваю блiзкасць да пратэксту. Яны заклiкалi на шчодры ўраджай i прыплод, што з'яўляецца найверагоднейшай прыкметай старажытнасцi. У iх бачыцца шмат язычнiцкiх, мiфалагiчных рысаў. Пераапрананне ў звяроў у першы тыдзень года Б.А.Рыбакоў лiчыць праяўленнем слядоў культу Велеса-Воласа.

"Каза" ("Казёл"). Так называюцца розныя варыянты народнага танца, карагода або гульнi, шырока распаўсюджаных ва ўсiх раёнах Беларусi. Многiя з iх з'явiлiся са старадаўняга каляднага тэатралiзаванага абраду "хаджэння з казой", якi заклiкаў прынесцi гаспадарам добры ўраджай i багацце. Думка гэта выказваецца i ў адной з калядных песень:


Абрад гэты шырока вядомы i неаднойчы быў апiсаны, таму мы раскажам толькi аб яго харэаграфiчным баку. Выканаўца, якi ствараў вобраз "казы", часта рухамi i жэстамi iлюстраваў тэкст песнi:



Ой, ну-ну, каза,



Ой, ну-ну, шэра,



Паварочвайся,



Нi забувайся!



То на сей бачок,



То на той бачок,



То на рожычкi,



На капуцiкi...


Пасля слоў "каза ўпала, здохла, прапала" яна падала, быццам мёртвая, на зямлю. Атрымаўшы частаванне гаспадароў хаты, "каза" ўставала i кланялася. Пасля гэтага каляднiкi танцавалi i спявалi здравiцы ў гонар гаспадароў.


Калiсьцi смерць i ўваскрэсенне "казы" сiмвалiзавалi штогадовае памiранне i ажыванне прыроды (каза i казёл, па павер'ях беларусаў, былi духамi ўраджаю, дух жыта -- Жыцень уяўляў сабой iстоту казла). Водгалас мiнулых эпох гучыць у гэтым абрадзе яшчэ i сёння.


Сапраўднае тэатралiзаванае дзеянне разыгрывалi, напрыклад, у вёсцы Спорава Бярозаўскага раёна Брэсцкай вобласцi. Мужчына i жанчына, якiя выконвалi "Казу", спачатку танцавалi "Казачок", а затым хадзiлi ўнутры круга, "абнюхваючы" адзiн аднаго, iмiтуючы казiнае бляянне. Нарэшце партнёрка скакала цераз танцора, як цераз гiмнастычнага каня. У Гомельскай вобласцi, напрыклад, двое танцуючых адначасова пераскоквалi цераз палку, якую трымалi ў руках (цi перакiдвалi над ёй па чарзе то правую, то левую нагу, цi згiналi ў скачку абедзве нагi), прыпяваючы: "Быў у бабкi казёл, мэ-гэ-гэ..." Жарты, выкарыстанне гумарыстычных аксесуараў (барады, рагоў) характэрныя для выканання "Казы" i сёння.


Яшчэ параўнальна нядаўна "Казу" выконвалi як жартоўную паўгульню-паўтанец i ў Хоцiмскiм раёне Магiлёўскай вобласцi: хлопцы скакалi адзiн цераз аднаго; трымаючыся за паясы, рабiлi кульбiты; абапiраючыся на рукi суседзяў, "круцiлi колы", увогуле выконвалi ўсё, што падказвала iм пластычная фантазiя i фiзiчныя магчымасцi.


Трукавыя рухi, якiя патрабуюць вялiкага спрыту, выконвалiся калi-нiкалi i жанчынамi. Так, у Свiслацкiм раёне Гродзенскай вобласцi для выканання гэтай камiчнай гульнi-танца звычайна падбiралiся дзве дастаткова спрытныя i моцныя жанчыны. Адна з iх нахiлялася ўперад. Другая лажылася жыватом на яе спiну такiм чынам, каб галава першай аказалася памiж яе ног. Узяўшыся рукамi за сабраны вузлом падол спаднiцы першай жанчыны, другая адрывала яе ногi ад падлогi i, перамясцiўшы, ставiла на падлогу. Затым першая, якая трымала рукамi шчыкалаткi ног партнёркi, выпрамлялася, падымала другую i перамяшчала яе. Так, па чарзе прыпадымаючы адна адну, яны рухалiся па хаце, стараючыся папасцi ў такт мелодыi полькi, што наiгрывала скрыпка. Можна ўявiць сабе весялосць, якую выклiкала грубаватая, але ад гэтага нiколькi не менш смешная забаўка.


Танцавальныя формы "Казы" асаблiва шырока ўжывалiся на вяселлях.


Як мы ўжо адзначалi, у вобразах казы i казла ўвасаблялася пладаносная сiла, вясельная, любоўна-шлюбная тэматыка. Але гэтым не вычэрпваюцца прычыны доўгага жыцця танца i распаўсюджанне яго амаль на ўсёй тэрыторыi Беларусi. Сакрэт, вiдавочна, заключаецца ў тым, што танец увабраў у сябе многiя старажытныя традыцыi i адпавядае патрабаванням людзей: у забаўках, вострых эмацыянальных уражаннях вызвалiцца ад звыклых норм. I нядзiўна, што менавiта на вяселлi прыжылася "Каза", якая несла ў сабе вялiкiя магчымасцi для iмправiзацыi. Так, у Гродзенскай вобласцi пары рухалiся па крузе супраць гадзiннiкавай стрэлкi i пры гэтым спявалi:



Падышоў казёл



Пад акенца,



Цi прыйдзе 



Дзеўка-валакенца.


Потым дзяўчаты мянялiся месцамi, кожная праз цэнтр круга iшла на месца сваёй vis-a-vis.


Хлопцы падскоквалi да сваiх дзяўчат, вымаўляючы: "Ме-ке-ке, ме-ке-ке!" Дзяўчаты танцуюць перад сваiмi партнёрамi, "муштруюцца", i выконваюць наступныя рухi: крок правай нагой уперад з пераносам на яе цяжару цела. Правае плячо выстаўляецца наперад, зварот у першапачатковае становiшча па нявываратнай першай пазiцыi. Крок левай нагой уперад з выстаўленнем наперад левага пляча, зварот у першапачатковае становiшча. Рух паўтараецца некалькi разоў, рукi дзяўчыны пры гэтым сагнуты ў локцях i падняты да ўзроўню грудзей. Затым пары танцуюць польку па крузе.


Гэты варыянт "Казы" амаль без змен мог бы з поспехам выконвацца дзецьмi.


Найбольш папулярная мелодыя "Казы" апублiкавана ў многiх фальклорных зборнiках:



А Козачка шэрая




Па гародзе бегала




Ой, ну ды ой, ну --




Па гародзе бегала.




Аб'елася лебяды,




Не трапiла да вады.




Ой, ну ды ой, ну --




Не трапiла да вады.




Мяне дома не было,




I козачку раздуло.




Ой, ну ды ой, ну --




I козачку раздуло.




Трэба лекаў пашукаць,




Каб козачку ратаваць.




Ой, ну ды ой, ну --




Каб козачку ратаваць.




Ды мiнулася бяда --




Памагла казе вада.




Ой, ну ды ой, ну --




Памагла казе вада.


Наступны варыянт танца з задавальненнем будуць танцаваць дашкольнiкi. Адзiн выканаўца iдзе, падскокваючы ў рытм музыцы, i пяе ўсiм вядомую мелодыю:



Iшоў казёл дарогаю, дарогаю,



Сустрэў казу бязрогую, бязрогую, бязрогую.



Давай, каза, папрыгаем, папрыгаем, папрыгаем



I ножкамi падрыгаем, падрыгаем, падрыгаем.


Потым падыходзiць да аднаго з дзяцей, бярэ за руку i вядзе ў круг. Другi становiцца за спiну першага, кладзе рукi яму на плечы, i яны скачуць ужо ўдвух, паўтарыўшы першы куплет або якi-небудзь iншы, складзены ўдзельнiкамi гульнi.


Як гульня, да якой можна далучыць усiх прысутных у зале, выглядае варыянт "Казы" з Магiлёўскай вобласцi. Усе танцуюць у крузе, не беручыся за рукi. Першы танцор прыстаўляе адтапыраныя вялiкiя пальцы правай i левай рукi да скроняў (далонь самкнута i выцягнута ўперад), як бы iмiтуючы рогi, i, высока падскокваючы, "бадае" выбранага партнёра. Другi становiцца за спiной першага, але той паварочваецца, становiцца за другiм i ахоплiвае яго за талiю. Стаўшы цяпер першым, ён такiм жа чынам робiць "рогi" i, падскокваючы, "бадае" трэцяга. Трэцi становiцца за спiной другога, але першы i другi паварочваюцца тварам у другi бок, i трэцi аказваецца першым. Ён у сваю чаргу робiць "рогi", падскоквае i "бадае" чацвёртага i г.д. Такiм чынам, "Каза" доўжылася, танцорам усё цяжэй станавiлася захаваць адзiн рытм i рабiць павароты на 180о. Танец закончваўся, калi ў яго ўключалiся ўсе, хто стаяў у крузе.


Гульня суправаджалася песняй:


Складанне калектыўнай "Казы" наогул не рэдкасць на вяселлях. Так, у Брэсцкай вобласцi "Казу" выконвалi дванаццаць чалавек: восем унiзе, чатыры сядзелi на iх вярхом, стараючыся ўтрымацца, калi "каза" скакала i брыкалася.


Старадаўнi танец "Каза", якi пастаянна абнаўляецца, захоўвае сваю бурлескную, камiчную прыроду. Цяпер яна не толькi апранаецца ў свой традыцыйны авечы кажух, але i ў сiнтэтыку, акарыкатурвае новыя танцавальныя моды, насмiхаецца. Ведаючы, якi доўгi па часе шлях прайшла "Каза", не трэба вельмi строга судзiць яе за не заўсёды элегантныя жарты.


Перацярпеўшы некаторыя змены, гэты шматаблiчны спектакль з "казой" перайшоў у дзiцячы гульнёвы рэпертуар. Прывядзём толькi адзiн прыклад -- дзiцячы карагод "Казёл", запiсаны Г.Цiтовiчам у Мiнскай вобласцi, у якiм дзяўчынка ў сярэдзiне круга жэстамi i рухамi адлюстроўвае тое, аб чым спяваюць удзельнiкi:




-- Вот i так,




Так i гэтак,




Так мужчынкi скачуць.




-- Пакажы, казелiнька,




Павiтай, казелiнька,




Як дзевачкi скачуць?




-- Вот i так,




Так i гэтак,




Так дзевачкi скачуць.




-- Пакажы, казелiнька,




Павiтай, казелiнька,




Як хлопчыкi скачуць?




-- Вот i так,




Так i гэтак,




Так хлопчыкi скачуць.




-- Пакажы, казелiнька,




Павiтай, казелiнька,




Як казёл скачыць?




-- Вот i так,




Так i гэтак,




Так казёл скачыць.


(Чурко Ю.М. Вянок беларускiх танцаў. Мн., 1994.)

х     х     х


Сумесна з педагогам дзецi складаюць сцэнарый вячорак, выкарыстоўваючы раней вывучаныя тэксты старадаўняга абрадавага iгрышча, гульняў i забаў, танцаў i карагодаў. Мэтазгодна паказаць прадстаўленне лялечнага тэатра батлейка, наладзiць мастацка-этнаграфiчную выставу.

ВЕСНАВЫЯ ГУЛЬНI. 

СВЯТОЧНАЕ IГРЫШЧА "ГУКАННЕ ВЯСНЫ"


Масленiца, Масленка, або Сырнiца, -- свята заканчэння зiмы i паскарэння прыходу вясны. Яно вядома ўсiм славянскiм народам. У Беларусi Масленiца не знайшла асаблiвага развiцця. Магчыма, таму, што тут пераважала традыцыя "Гукання вясны". На поўначы Беларусi адзначана суiснаванне абодвух абрадаў.


Царква прымеркавала свята праводзiн зiмы на тыдзень перад Вялiкiм постам. У гэтую ж пару на Палессi "гукаюць вясну". Акрамя таго, у розных рэгiёнах Беларусi сустракаюць вясну яшчэ на Аўдоццю Вясноўку (14/1 сакавiка), на Благавешчанне (7 красавiка/ 25 сакавiка).


На Масленiцу каталiся на санках, ездзiлi на конях, гушкалiся на арэлях. Дзяўчаты надзявалi хусткi з доўгiмi махрамi, каб вырас доўгi лён, вешалi хлопцам калодкi за тое, што яны дагэтуль не ажанiлiся. На першы дзень свята ў некаторых раёнах жанчыны на санях вазiлi маладую, якая ў апошнi Мясаед выйшла замуж, спявалi абрадавыя песнi, частавалiся.


Масленiчныя гульнi i забавы, якiя ў многiх раёнах накладвалiся на гукальныя, стаялi на мяжы зiмы i лета, старога i маладога. Магчыма, таму асноўную ролю ў iх iграла моладзь як сiмвал перамогi над холадам новых сiл, што iмкнуцца да жыцця. У вясёлых весновых гульнях, забавах i iгрышчах праглядваюцца мiфiчныя рысы, земляробча-магiчны аспект. Вось, напрыклад, у час масленiчных гульняў мужчыны качалi калоду па вулiцы не проста так, а дзеля таго, каб летам добра рос лён. Чаму калоду? Можа, у старажытнасцi гэта была нейкая прасцейшая прылада працы для рыхлення цi ўтрамбоўкi глебы? Наогул, пераходны перыяд ад зiмы да лета звязаны з гульнямi i забавамi, у якiх прысутнiчаюць дзеяннi: "Маладую вазiць", "Аб'езд маладога бычка", "Трасенне падушак", "Валачыць калоду" i шмат iншых.


На Масленым тыднi асаблiвым днём быў Крывы чацвер, або Валосы (Валосся). На Заходнiм Палессi гавораць: "На Волосого блiны пыклы цi оладкы, коб булы валы гладкы". Гэты дзень лiчыўся святам жывёлы, якую добра даглядалi, спявалi песнi з прыпевам: "Ах ты, Ладо, мае Ладо!" Праводзiлi абрад першага выезду, цi "аб'язджэння маладога бычка або жарэбчыка". У назве свята i змесце яго бачацца рэшткi культу "паганскага" бога жывёлы Воласа-Велеса.


Святочнае iгрышча "Гуканне вясны", якое ўспрымаецца ўжо не як абрадавы рытуал, а комплекс традыцыйна-нацыянальных гульняў i забаў, асаблiва характэрна для Палесся. Гэта звычай сустрэчы вясны з караваем, вянком, печывам у выглядзе птушак. Ён звязаны з аграрнай магiяй, культамi бостваў нiвы, жывёл i дрэў. У абрадавых гульнях i песнях праяўляецца як антрапамарфiзм, так i зоамарфiзм народнага мыслення. Не выпадкова ў цэнтры велiкоднага свята -- пафарбаваныя яйкi. "Уяўленне пра яйка як пра мiкракосм, у якiм адлюстраваны Сусвет, цягнецца з сiвой старажытнасцi", -- заўважае акадэмiк Б.А.Рыбакоў. Гэтае яйцо, па вераваннях старажытнага чалавека, знесла качка. А на аснове знаходак у пасяленнях каля вёсак Юравiчы Калiнкавiцкага i Галоўск Сенненскага раёнаў - рэшткаў пасудзiн з малюнкамi качкi i чалавека археолагi зрабiлi выснову, што вобраз вадаплаўнай птушкi вядомы ў вераваннях неалiтычных плямёнаў з сярэдзiны -- другой паловы трэцяга тысячагоддзя да н.э.


У вераваннях многiх народаў, якiя праяўляюцца ў мiфатворчасцi i прыкладным мастацтве, iдэя сутачнага руху сонца выяўлялася звычайна праз два вiды iстот: днём свяцiла вядуць па небе конi, а ноччу -- па падземным акiяне качкi, лебедзi, гусi (паводле Рыбакова). Магчыма, iдэя сутачнага руху сонца, з якой звязаны вадаплаўныя птушкi, пазней трансфармавалася ў вераваннi пра тое, што вясну, веснавое сонца прыносяць качкi, а таксама ластаўкi, пчолы.


Вобраз качкi (вутачкi, чырачкi, селезня, гусачкi) вельмi папулярны ў розных фальклорных жанрах. Гэта сляды татэмiстычных уяўленняў чалавека. Ёсць падстава меркаваць, што традыцыя веравання ў птушак прыйшла ў iншыя жанры з веснавой паэзii i абраднасцi. У вёсцы Тонеж Лельчыцкага раёна "клiканне вясны" яшчэ называюць "чыркаваннем" (спяваюць вяснянку "Ой, чырачка-пташачка, не залятай далечка"). Яе спяваюць не толькi старыя жанчыны, але i дзецi вакол упрыгожанай кветкамi ёлачкi, якую ставяць на самае высокае месца ў вёсцы, iншы раз на стог сена цi на дах адрыны. Абагаўленне вадаплаўнай птушкi бачыцца ў некаторых карагодных песнях i гульнях: "Вуцiца", "Ой, шэрая вутка, дзе ты бывала?", "Чом, чом, селезень, смуцен, невясёл", "На моры вутка купалася", "Паплывi, паплывi, огалю" i iнш.

Д а д а т а к

Захоп у ступу


Хлопцы, сабраўшыся гуртам, бяруць ступу, у якой звычайна таўкуць куццю, абвязваюць яе нiжнюю частку вяроўкай i цягаюць па вулiцы. Параўняўшыся з домам, дзе ёсць паўналетняя дзяўчына-нявеста, заходзяць туды, ставяць пасярод хаты ступу i там сярод жартаў i смеху намагаюцца захапiць якую-небудзь рэч, што належыць дзяўчыне: хустку, чаравiк i г.д. Зрабiўшы такi захоп ("грабеж"), кладуць яго на ступу i працягваюць свой драпежны набег на iншыя хаты, дзе жывуць нявесты. Ступа служыць дакорам векавусе--нявесце, якая не выйшла замуж леташнiм Мясаедам. Сабраўшы дастаткова розных "дзявоцкiх" рэчаў-"грабяжоў", хлопцы нясуць iх у карчму, а туды прыходзяць дзяўчаты выкупляць свае рэчы. Грошы, якiя хлопцы выручалi за "грабяжы", iдуць на агульны пачастунак.


(Зап. у 1897 г.святар С.М.Дзем'яновiч у в.Гатава Слонiмскага павета.)

А мы сеялi, сеялi лянок


У карагодзе ўдзельнiчае неабмежаваная колькасць дзяўчат. Усе становяцца ў круг тварам супраць ходу гадзiннiкавай стрэлкi. Левымi рукамi трымаюць злучаныя нiжнiя вуглы фартушкоў. Правыя -- у вольным становiшчы. Выканаўцы "простым крокам" (рух 1) рухаюцца ўперад i спяваюць:



А мы сеялi, мы сеялi лянок.


На гэтыя словы дзяўчаты правай рукой "чэрпаюць" у фартушку "зерне". Потым адводзяць яе ўбок i, акцэнтуючы узмахам, выцягваюць уперад, iмiтуючы пасеў зерня.


Працягваючы спяваць:



Мы сеялi, прыгаварвалi,



Мы сеялi, прыгаварвалi,

дзяўчаты "простым крокам" праходзяць у тым жа напрамку i паўтараюць 2 разы рухi, якiя былi выкананы на словы першага радка.


На словы:



Чабатамi прыкалачывалi (1 раз)

дзяўчаты "крокам з коўзкiм ударам пяткай аб падлогу" (рух 2) рухаюцца ўперад у тым жа напрамку.


На словы:



Чабатамi прыкалачывалi (2 раз)

дзяўчаты "трайным крокам з коўзкiм ударам пяткай аб падлогу" (рух 3) рухаюцца кожная па сваiм кружочку, блiжэй да цэнтра. (Мал.14). Пад канец фразы дзяўчаты скрыжоўваюць перад сабой сагнутыя ў локцях рукi. На словы:



З боку на бок паварачывалi

"крокам з коўзкiм ударам пяткай аб падлогу" паварочваюцца ўлева на месцы на 180о.


Працягваючы спяваць:



Ох, удайся, удайся, лянок,



Ты удайся, лянок беленькi,



Ох, удайся, лянок беленькi,



Палюбi мяне, мой мiленькi,

дзяўчаты, злучыўшы ўнiзе памiж сабой рукi, "трайным крокам з коўзкiм ударам пяткай аб падлогу" рухаюцца па крузе супраць ходу гадзiннiкавай стрэлкi, адначасова расшыраючы яго .

Перапёлачка


Удзельнiцы ходзяць па крузе, узяўшыся за рукi. У сярэдзiне -- салiстка, якая iлюструе рухамi, жэстамi i мiмiкай усё тое, пра што пяюць астатнiя выканаўцы:



А ў перапёлкi ручкi баляць.



Ты ж мая, ты ж мая



Перапёлачка,



Ты ж мая, ты ж мая 



Невялiчкая*.



А ў перапёлкi ножкi баляць.



А ў перапёлкi ды каленцы баляць.



А ў перапёлкi грудцы баляць.



А што перапёлка рана ўстае.



А ў перапёлкi ды старэнькi муж.



А ў перапёлкi дзеткi малыя.



Дзеткi плачуць, есцейкi просяць.



А ў перапёлкi хлебца няма.


(Чурко Ю. Вянок беларускiх танцаў.)


*Прыпеў паўтараецца пасля кожнага радка.

ГУЛЬНI Ў "ТУРА", "БАЯРЫ", "ПРОСА", "ЛЯДА"


Цiкавы фактычны матэрыял "Гульня ў Тура" быў надрукаваны ў часопiсе "Живая старина" ў 1894 г. Аўтар нататкаў В.Машкоў змясцiў тры варыянты старадаўняй гульнi, запiсаныя ў вёсках Малая Дубровiца, Харошынка i Пiшчац Бельскага павета Сядлецкай губернi. Цяпер гэтыя населеныя пункты знаходзяцца на тэрыторыi Польскай Рэспублiкi. Гульнёвы карагод ("горад") праводзiўся вясною. У "горадзе" i за iм -- па дзве дзяўчыны, якiя, узяўшы адна адну за стан, як пры "Польцы", ходзяць уздоўж круга ў супрацьлеглыя бакi i па чарзе спяваюць песню:



-- А Тур сваi жаночкi лычыць, 



А Тур сваi маладэнькi.



Нашчо, Туру, жаночкi лычыш?



Нашчо, Туру, маладэнькi?



-- Каб м'ня вывюў з чэрэшне[ва]га саду,



Каб м'ня вывюў з зэлэненькага.



-- Чаго, мыла, да саду ходыла?



-- Чэрэшнёвы квiты ламала.



-- Нашчо, мыла, квiты ламала?



-- Паповычу-дзяковычу за шапачку клала, 



Паповычу-дзяковычу маладэнькаму.



-- Нашчо, мыла, за шапачку клала?



-- Каб м'ня вывюў з чэрэшне[ва]га саду,



Каб м'ня вывюў з зэлэненькага.



-- А дэ, мыла, каня падзiла?



-- Ой, аддала пановычу,



Пановычу-дзяковычу маладэньк[ам]у.



-- Нашчо, мыла, паночку дала?



-- Каб м'ня вывюў з чэрэшне[ва]га саду,



-- Каб м'ня вывюў з зэлэненькага.


Песня паўтараецца некалькi разоў з заменаю слова "каня" (выдзелена) на "ўздзечку", "сядло", "шапку", "сюрдук", "пояс" i "чобуты", а затым спяваюць:



-- А дэ, мыла, кашу падзiла?



-- Выкiнула пад прыпэчак.



-- Нашчо, мыла, кашу выкiдала?



-- Жэб не було мыламу iсты.


Наступная песня гульнi спяваецца на iншы матыў:



-- А я перстэнь пакачу,



Так i жону iзышчу,



-- А мы перстэнь сзовымо,



Так i жоны нэ дамо.



-- А я мост iзмашчу,



Так i жону iзышчу.



-- А мы мост зломымо,



Так i жоны нэ дамо.



-- А мы хлiба напеком, так i жону отберым.



-- А мы хлiб iзьiмо, так i жоны нэ дамо.



-- Мы горылкi нажэнiм, так i жону отберым.



-- Мы горылку выпьемо, так i жону нэ дамо.



-- А мы пыва нажэнiм, так i жону отберым.



-- А мы пыво выпьемо, так i жоны нэ дамо.



-- А мы мэду нажэнiм, так i жону отберым.



-- А мы мэд выпьемо, так i жоны нэ дамо.



-- А мы выно нажэнiм, так i жону отберым.



-- А мы выно выпьемо, так i жоны нэ дамо.



-- А мы дзёгцю нажэнiм, так i жону отберым.



-- А мы дзёгоць выльемо, так i жоны нэ дамо.


Увесь хор:



-- А Тур жону злавiў, з ею шкуру садраў.


Пры выкананнi апошнiх радкоў дзяўчаты, якiя хадзiлi ўнутры круга, выбягаюць адтуль, а якiя хадзiлi звонку -- тых ловяць. На гэтым гульня i заканчваецца.



У ёй праяўляецца старадаўнi звычай выкрадання нявест, калi спаборнiчаюць два роды. "Умыканне жоны" таксама праглядаецца i ў iншых гульнях, напрыклад "А мы проса сеялi", вясельнай гульнi "барацьбы дружак", калi хлопцы i дзяўчаты спаборнiчаюць у выкананнi песень, у якiх высмейваюць адзiн аднаго.


У дадатку да гульнi В.Машкоў падае, спасылаючыся на этнографа О.Кольберга, такi факт. Недалёка ад вёскi Пiшчац ёсць лес, якi называецца Туравым лесам або гаем. У iм знаходзiцца камень, якi нагадвае вершнiка на канi. "Гэта быў нейкi важны i жорсткi пан, адна з ахвяр якога закляла словамi: "Бадась скаменял!" (г.зн. дай Бог, каб ты акамянеў)". Аўтар мiжволi аддаецца фантазii i пераносiцца ў далёкiя дахрысцiянскiя часы, калi Тураў лес, магчыма, лiчыўся святым гаем, у якiм пакланялiся i прыносiлi ахвяры жорсткаму божышчу Туру. Камень, мусiць, быў яго ўвасабленнем, а песня пра Тура -- святым гiмнам.


Што вядома з гiсторыi пра тура?


Тур -- гэта першабытны вымерлы бык. Знешне ён падобны быў на зубра i адрознiваўся ад яго "чорнай з белым паласой уздоўж хрыбта". Меў распаўсюджанне ва ўсходнiм паўшар'i. Як сведчаць пiсьмовыя дакументы, апошнi тур быў забiты ў Польшчы ў 1627 г. Пра яго пiсалi Плiнiй, Сенека, Марцыян, Юлiй Цэзар i iнш. Тур славiўся сiлаю, хуткасцю i быў прадметам палявання храбрых, палявання князёў. На яго паляваў, напрыклад, Уладзiмiр Манамах (1096). Тур упамiнаецца ў "Слове пра паход Iгаравы", у Iпацьеўскiм летапiсе. З рога жывёлы рабiлi музычныя духавыя iнструменты, аздаблялi яго каштоўнасцямi, шырока прымянялi ў быце шкуру. Грозная жывёлiна апявалася як у старажытнай лiтаратуры, так i ў вуснай народнай творчасцi.


У некаторых летапiсах, што былi скiраваны супраць "паганства", упамiнаецца, як на iгрышчах вадзiлi тура-сатану. Упершыню ў пачатку ХIХ ст. турам стаў цiкавiцца пiянер славянскай фалькларыстыкi З.Я.Даленга-Хадакоўскi. Па сведчаннi вядомага дарэвалюцыйнага мiфолага А.А.Афанасьева, вясенняе свята Турыцы было шырока вядома ў славян; у Галiцыi Турыцы святкавалi ў пачатку мая цi на Зялёным тыднi; у чэхаў першае мая вядома як каровiна свята: у гэты дзень дзяўчаты чысцiлi i высыпалi пяском хлявы, упрыгожвалi свойскiх жывёл кветкамi i зялёнымi галiнкамi, давалi iм хлеб, мазалi яго мёдам i затым пры гуках вясковай музыкi гналi статак на пашу, спявалi песнi. У паўднёвых славян Турыцы былi на Масленiцу, у заходнiх -- каля Тройцы. У беларускiм земляробчым календары назiраецца найбольшая ўвага да свойскай жывёлы ў пэўныя зiмовыя i веснавыя днi.


Дарэвалюцыйныя даследчыкi фальклору А.Афанасьеў, П.Галубоўскi, А.Фамiнiцын лiчылi Тура мясцовым язычнiцкiм боствам i ўпадаблялi яго Перуну, Ярыле. А.Афанасьеў, напрыклад, бачыў сувязь яго з Перуном на аснове загадак: "Раўнуў вол за сто гор, за сто рэчак" (гром), "Тур ходзiць па гарах, турыца -- па далах; тур -- то свiсне, турыца -- то мiгне" (гром i маланка) i з iншых назiранняў. Супрацьлеглую думку выказалi А.I.Кiрпiчэнкаў, М.Ф.Сумцоў, якiя не бачылi ў туры язычнiцкае боства. Этнограф М.Ф.Сумцоў у спецыяльнай працы "Тур у народнай славеснасцi" (1887) прааналiзаваў прадмет пытання ў такiх невялiкiх раздзелах, як "Гiсторыка-заалагiчныя звесткi пра тура", "Тур у асабовых iмёнах,... у мясцовых назвах,... у маларускiх прымаўках,... у маларускiх песнях,... у вялiкарускiх былiнах, ...у абрадах". Даследчык разглядае тура як паэтычны i рытуальны персанаж.


Акадэмiк Б.А.Рыбакоў бачыць у знойдзеных археалагiчных радзiмiцкiх падвесках з адлюстраваннямi галавы быка i сямю дзявочымi фiгуркамi сляды абраду Турыц, падобных да грэчаскiх таўракатапсiй. На Турыцы насiлi маскi тура. На той жа радзiмiцкай зямлi ў некаторых раёнах на навагоднiя святы "вадзiлi тура", абрад якога падобны на "ваджэнне казы". У беларускай народнай гульнi "Бычок" праяўляюцца сляды культу быка, "буй-тура", "яр-тура". Да ХIХ ст. у нашчадкаў дрыгавiчоў i вяцiчаў зберагалiся галаўныя ўборы з "тур'iмi" рагамi. У Кiеве была знойдзена "Турава бажнiца". У многiх тапанiмiчных назвах Беларусi захоўваецца корань "тур": Тураў, Туркi, Турная i iнш.


Цяпер, калi сабраны многiя факты пра гэтую незвычайную жывёлiну, у тым лiку i матэрыялы В.Машкова, з большай верагоднасцю можна адносiць Тура да язычнiцкага культу, хоць ён прама не зафiксаваны ў летапiсах як боства. Аднак жа пра Тура iснуе не менш фактаў, чым пра Ярылу, i яго таксама залiчваюць многiя даследчыкi ў язычнiцкiя культы.


Цiкавымi з'яўляюцца старажытныя гульнёвыя карагоды "Проса", "Ляда", "Баяры". У гульня "Ляда" удзельнiкi падзяляюцца на два рады, часцей хлопцы i дзяўчаты ў супрацьлеглых партыях. Узяўшыся за рукi ў радах, што стаяць насупраць адзiн аднаго, спяваюць па чарзе (па ролях): "Дзеўкi просу сеялi, сеялi". -- "А мы просу патопчам, патопчам..." Заканчваецца песня словамi: "Мы дзевушку забяром, забяром". -- "Мы вам коней аддаём, аддаём". Затым хлопцы забiраюць дзяўчыну ў свой рад або ловяць гульца, якi бяжыць памiж радамi. I так працягваюць, пакуль з аднаго рада не пяройдуць гульцы ў другi.


Гульня вядома ўсiм усходнiм славянам. У ёй захавалася шмат архаiчных рыс. Тут аграрна-магiчная сутнасць сплецена са шлюбнай сiмволiкай i складае адзiнства, якое заключае ў сабе як вясенне-палявыя работы, так i веснавую шлюбнасць -- пасхальны Мясаед (Б.А.Рыбакоў). Бачыцца каляндарная прымеркаванасць (Фамiн цi Сёмушна-Траецкi тыдзень) да веснавых магiчных абрадаў прыгатавання лядаў, пасеваў, выкрадання i продажу дзяўчат ("А што даеце выкуп, выкуп?", "Мы дзевачку прададзiм, прададзiм"). Мусiць, гульня праводзiлася ў гонар язычнiцкiх бостваў Ярылы i Лады, калi адбывалiся "игрища межю селы... и ту умыкаху жены собе..." (летапiсы). У некаторых тэкстах захаваўся i архаiчны прыпеў: "Ой, Дзiд са Ладаю..." Н.Н.Цiханiцкая сцвярджае, што вытоптванне проса першапачаткова не было варожым актам, а меўся на ўвазе абмалот яго пры дапамозе людзей i коней. На аснове традыцый гэтых гульняў маглi ўтварыцца пазней гульнi "Лянок" ("А мы сеялi, сеялi лён"), "У каноплi" i iншыя са шлюбнай тэматыкай i сваiм сюжэтам.

Д а д а т а к 

"А мы проса сеялi..."


Найбольш тыповы варыянт карагода, калi ўдзельнiкi, узяўшыся пад рукi або за рукi, становяцца ў два рады, адзiн насупраць другога. Спяваюць дыялагiчны тэкст, лiнii танцуючых па  чарзе рухаюцца адна насустрач другой i адыходзяць на месца.



-- А мы проса патопчам, патопчам.



-- Людзi млоды, патопчам, патопчам*.



-- А чым жа вы стопчаце, стопчаце?



-- Мы конi нагонiм, нагонiм.



-- А мы конi паловiм, паловiм.



-- А чым жа вы зловiце, зловiце?



-- Шаўковы повад закiнем, закiнем.



-- Шаўковы повад парвецца, парвецца.



-- А мы конi выкупiм, выкупiм.



-- А чым жа вы купiце, купiце?



-- А мы дадзiм сто рублей, сто рублей.



-- Нам сто рублей не нада, не нада.



-- А мы дадзiм дзедушку, дзедушку.



-- Нам дзедушкi не нада, не нада.



-- А мы дадзiм бабушку, бабушку.



-- Нам бабушкi не нада, не нада.



-- А мы дадзiм малайца, малайца.



-- Нам малайца не нада, не нада.



-- А мы дадзiм дзевушку, дзевушку.



-- Нам дзевушка спадобна, спадобна...


*Прыпеў паўтараецца пасля кожнага радка.


Iншы раз дыялог заканчваецца словамi: "Мы дзевачку забяром, забяром", i адна з дзяўчат пераходзiць са свайго рада ў другi. Гульня спыняецца, калi ўсе ўдзельнiкi апынуцца ў адным радзе.


Да "Проса" падобны карагод "А мы ляда капалi". Апiсанне яго дае З.Радчанка:



А мы ляда капалi, капалi,



Зелена наша дуброва, дуброва.


(Пяе адзiн карагод, усе кружацца.)



А мы проса сеялi, сеялi,



Зелена наша рутачка, жоўты цвет


(пяе другi карагод).



А мы коней iспусцiм, iспусцiм,



Зелена наша дуброва, дуброва.


(Пяе першы карагод i ловiць адну дзяўчыну з другога карагода.)



А мы коней пабярэм, пабярэм,



Зелена наша рубачка, жоўты цвет


(адказвае яму другi).



А за коней сто рублей, сто рублей...


(Першы карагод ловiць яшчэ адну дзяўчыну.)



Мы не хочам сто рублей, сто рублей...



Ой, дайце нам дзяўчыну-паненку...


(Першы карагод ловiць яшчэ адну дзяўчыну.)



За паненку слова нет, слова нет...


Усе кружацца, першы карагод ловiць астатнiх дзяўчат з другога круга.


Як займальную гульню магчыма выкарыстаць i яшчэ адзiн падобны карагод пад назвай "Баяры". Тут два рады хлопцаў i дзяўчат, рухаючыся, выконваюць наступны дыялог:



-- А, баяры, вы зачым прыйшлi.



Маладыя, вы зачым прыйшлi?*



-- А, баяры, мы нявесту выбiраць.



-- А, баяры, вам якая патрэбна?



-- А, баяры, нам вось гэтая патрэбна.


Часам дзяўчыны адмаўляюць хлопцам, i тады размова iдзе наступным чынам:



-- Вам каторую?



-- Чарнабровую!



-- Яна ў нас яшчэ не вырасла (або "ўжо перарасла", у залежнасцi ад пачуцця гумару i фантазii гуляючых).


У другi раз пытаннi i адказы маглi быць такiмi:



-- Баяры, вы чаго да нас, маладыя?



-- А мы дзевак сватаць, маладыя.



-- Баяры, за каго, маладыя?



-- За падпечнiка, маладыя.



-- Баяры, у нас нет такога, маладыя.



-- За канюшнiка, маладыя.



-- Баяры, у нас нет такога, маладыя.



-- За пiсара, маладыя.



-- За пiсара да за пiсака, маладыя.


(Чурко Ю. Вянок беларускiх танцаў.)


*Прыпеў паўтараецца пасля кожнага радка.

АБРАДАВАЕ IГРЫШЧА "СТРАЛА"


Для разумення многiх архаiчных з'яў карысна пазнаёмiцца з адной з цiкавейшых з'яў у беларускiм фальклоры -- абрадам "Ваджэнне i пахаванне стралы". Старажытны магiчны абрад, якi ў сучасным бытаваннi ўспрымаецца як вясёлая народная гульня, выконваў ахоўна-засцерагальную i магiчна-аграрную ролю. Ён праводзiўся ў канцы вясны пры аглядах азiмага (на Вялiкдзень, Юр'я, Ушэсце). Раёны найбольшага пашырэння "Стралы" -- Пасожжа, тэрыторыя памiж Дняпром i Прыпяццю, часткова Чарнiгаўская i Бранская вобласцi; Веткаўскi i сумежныя з iм раёны з'яўляюцца эпiцэнтрам сучаснага бытавання.


Тэрытарыяльная лакалiзацыя "Стралы", якая супадае з рэгiёнам рассялення радзiмiчаў, часткова дрыгавiчоў i вяцiчаў, дазволiла зрабiць фалькларысту Г.А.Барташэвiч вывады аб сувязi iх з дахрысцiянскiм перыядам у гiсторыi ўсходнiх славян.


Збор удзельнiкаў, ваджэнне карагодаў, шэсцi радамi ("танок") пад спеў абавязковай песнi "Ой, пайшла страла ды ў канец сяла...", гульнi, качанне на полi, закопванне "стралы" -- гэта асноўныя рытуальныя дзеяннi. Ядро песнi -- паэтычнае аплакванне "цела" трыма жанчынамi: мацi, сястрой i жонкай.


Мал.17. Карта эвалюцыi песнi пра добрага молайца, забiтага "стралой". Умоўныя пазначэннi: 1 -- бытаванне песнi i абраду "Страла"; 2 -- песня без абраду; 3 -- песня без зачына "Стралы"; 4 --  песня з зачынам пра дрэвы i птушак; 5 -- урочышча Стрэлiца.   Культавае   пахаванне   3-га   тысячагоддзя   да н.э.; 6 -- Перунова капiшча (Х ст.).


Аналiз карты эвалюцыi песнi пра добрага молайца, забiтага загадкавай "стралой", дазваляе выдзелiць асобныя зоны, якiя можна параўнаць з кругамi на вадзе, што ўзнiклi ад кiнутага каменя. Першы "круг" займае тэрыторыю, дзе бытуе песня з абрадам пахавання "стралы", другi -- раёны з бытаваннем песнi без абрадаў (гульняў), наступны -- з сюжэтам аплаквання молайца без упамiнання "стралы", на захадзе i поўначы Беларусi -- з разгорнутымi зачынамi пра дрэвы, птушак i жывёл (у асноўным пазаабрадавыя i некаляндарныя песнi). У часе бытавання гульнёвай песнi "Стралы" таксама наглядаюцца тыя ж нашы "кругi". Калi першы "круг" ад цэнтра яшчэ ўказвае на каляндарную прымеркаванасць, то на затухаючай хвалi бачыцца поўная адарванасць ад календара, i змененая песня пераходзiць у пазаабрадавую i пазагульнёвую, якую спяваюць у любы час.


Загадкавая "страла" часта сустракаецца ў вясельных песнях як элемент, што паказвае цяпер на архаiчнасць тэксту, на пару "ўмыкання жонаў". Шырока ўжываецца страла як зброя ў казках. Пры дапамозе яе, напрыклад, знаходзяць нявесту.


Нас больш цiкавiць страла, якая абазначае маланку i гром. Звернемся да пiсьмовых крынiц. У летапiсах ХIII--ХV стст. сустракаюцца запiскi нейкага манаха Афанасiя Iерусалiмскага: "Таго въ Афанасия о наузех и о стрелце громней. Стрелки и топори громнии нечестивыя и богомерская вещь; аще недуги и подсывания и огненныя болести лечит, аще и бесы изгонит, и знамения творит; проклята есть, и тии исцеляемы ею. Ни весь бо прорицая препдобен, ни весь изгоня бесы свят; аще не отдел познан будет по господскому слову; всяко бо древо плода ради познати повеле. Аминь".


Як заўважае А.С.Увараў, яшчэ з даўнейшых часоў каменныя прылады былi вядомы ўсiм народам, аднак доўга заставалiся для iх загадкавымi, i нават да такой ступенi, што паслужылi прычынай да розных тлумачэнняў. Паходжанне розных каменных прылад (сякер, молатаў, коп'яў, стрэлаў), а таксама ўсялякiх акамянеласцей (белемнiтаў), знаходзячы iх у зямлi, народ тлумачыў дзеяннем звышнатуральных сiлаў нябёс. Яны выкарыстоўвалiся як амулеты, затым набылi "лекавыя" ўласцiвасцi.


Беларускiя археолагi лiчаць, што "громныя стрэлкi" -- каменныя прылады пачалi захоўвацца неалiтычнымi плямёнамi.


Прымхлiвае шанаванне камянёў, якiя "ляцелi з неба", -- а ў гэтым ёсць i доля праўды, -- як вядома, сустракаецца не толькi ў славянскiх, але i ў народаў Еўропы i Азii. У Японii каменныя прылады называлiся громнымi стрэламi (рай-фуна-секi) бога Тэньгю -- вартавога неба. У кiтайскiм i iндыйскiм фальклоры таксама ёсць упамiнаннi пра вераваннi ў нябеснае паходжанне каменных прылад.


Вядома таксама, што ў Ноўгарадзе стаяла статуя Перуна з грамавым каменем у руцэ. Як у старажытных грэкаў Зеўс, у рымлян -- Юпiтэр, индыйцаў -- Iндрэ, японцаў -- Тэньгю, германцаў -- Тору, так ва ўсходнiх славян iснаваў Пярун -- бог грому i маланкi. З доўгаю залатою барадой, ён ездзiць па небе на вогненнай каляснiцы i страляе з лука стрэламi, кiдае молаты, сякеры, клiны ў злых духаў, бесаў, якiя хавалiся ў хатах людзей. Ч.Пяткевiч на Палессi разам з прымаўкай "Ад Бога нiдзе не схаваешся" запiсаў аповяд пра чалавека, што схаваўся ад Перуна ў пограб, якi знаходзiўся пад павеццю. Ад удару маланкi будынiна загарэлася, i яе нiхто не тушыў, таму што, па народным павер'i, перуноў агонь не спыняюць. "Калi павець суздром згарэла, то ў пограбе ляжаў мярцвяк, а паўз бок каменя перунова -- страла", -- так заканчваецца былiчка.


К.Машынскi ў вёсцы Дарашэвiчы запiсаў павер'е, што чалавек, забiты Перуном, лiчыўся шчаслiвым. Вось чаму ў варыянтах песень "страла" пападае ў "добрага молайца" i "нiхто к целлечку не прыступiцца", "некаму плакацi". У гэтым ключы можна зразумець i пазнейшы дадатак да тэксту песнi пра цудадзейнае, боскае пахаванне молайца, што зрабiўся святым. Народ верыў, што "на тым свеце" забiты "стрэлкаю" пападзе ў рай.


Пажар, запалены Перуном, -- святы. Яго не тушылi вадою, а калi тушылi, то чыiм-небудзь малаком, нават жаночым, шапталi замовы, насiлi абраз "Неапалiмая купiна".


Яшчэ раз звернемся да пiсьма манаха Афанасiя "о наузах и стрелках громных". Наузы -- гэта так званыя "обереги", амулеты, чароўныя падвязкi, падвескi на целе чалавека i жывёл, на крыжах, якiм надаваўся магiчны сэнс у перасцярозе ад хвароб i няшчасцяў.


Археолагi да гэтага часу знаходзяць у старажытных курганных пахаваннях побач з чалавечымi касцямi цi попелам белемнiты, стрэлы, сякеры. Яны таксама выкарыстоўвалiся ў народнай медыцыне.


Рускi мiфолаг А.Афанасьеў пiсаў пра Ярылу: "I па паданнях iншых народаў Богу-грамаўнiку прыпiсвалi дары зямнога пладароддзя. Яго малiлi арашаць раллю i даваць рост нiвам; на шведскiх астравах дагэтуль пры пасевах жыта кладуць у кораб з зернем i "грамавую стрэлку"; у Зеландыi гэтыя стрэлкi раскiдваюць па засеяных палях, каб ураджай быў добры..." Гэтыя факты пралiваюць святло на старажытны абрад, сувязь яго з Перуном (Ярылам).


Цяпер становяцца зразумелымi некаторыя "белыя плямы" ў абрадах, гульнях i песнях "Стралы". Напрыклад, чаму рытуальнымi цi гульнёвымi прадметамi з'яўлялiся стужкi, завушнiцы, пацеркi, грабеньчыкi, пярсцёнкi, ланцужкi, манеты, якiя закопвалiся ў зямлю. Можна здагадацца, што яны адыгрывалi функцыю тых жа наузаў, якiя, па ўяўленнi старажытнага чалавека, маглi выконваць абаронча-магiчную i апладняльна-магiчную (аграрную) ролi. А чаму хлопцы шукалi закапаныя дзяўчатамi рэчы? Адказ на гэтае пытанне можна знайсцi ў кнiзе "Усходняе Палессе" К.Машынскага: "Чалавек, якi знаходзiць "стралу", становiцца шчаслiвым; просты чалавек знайсцi яе не можа" (в.Дарашэвiчы). А выраз "вадзiць стралу", верагодна, неабходна разумець у прамым сэнсе. Гэта адносiцца да старажытнага рытуалу нашэння (ваджэння) па вёсцы "стрэлкi" з мэтай аховы хат ад Перуна i, не выключана, для таго, каб нараджалiся ў iх дзецi. Ваджэнне "стралы" цяпер многiмi разумеецца як ваджэнне карагода.


Археалагiчныя раскопкi ў арэале распаўсюджання абрадаў i iгрышчаў "Стралы" пацвярджаюць многiя выказаныя думкi. У Веткаўскiм раёне, эпiцэнтры бытавання "Стралы", каля вёскi Рудня Шлягiнская ёсць урочышча Стрэлiца. Думаецца, што назва старажытнага неалiтычнага пасялення (3-е тысячагоддзе да н.э.) звязана з культам стрэлкi. У раскапаным могiльнiку бронзавага веку -- 94 пахаваннi з трупаспаленнем. Як вядома, абрад трупаспалення заўсёды быў цесна звязаны з культам агню. У пахаваннi было знойдзена шмат каменных рэчаў, "громных стрэлак".


Вялiкая шчыльнасць тапонiмаў на Усходнiм Палессi, якiя непасрэдна ўказваюць на блiзкую сувязь з громам, сведчыць таксама аб глыбокiх каранях, прыкметных слядах культу Перуна ў дадзеным рэгiёне. Вось толькi некаторыя прыклады з назваў вёсак: Стрэлка, Пастралкi (Буда-Кашалёўскi р-н), Стрэльск, Стрэльская Горка (Мазырскi р-н), Стралiчаў  (Хойнiцкi  р-н), Громкi (Брагiнскi i Гомельскi р-ны),  Граза,  Грамавы (Гомельскi р-н),  Грамыкi  (Лоеўскi р-н), Старыя Грамыкi, Новыя Грамыкi (Веткаўскi р-н) i многiя iншыя.


Культ Перуна адлюстраваны i ў традыцыйнай матэрыяльнай культуры. Ва ўзорах разьбы па дрэве, а таксама ўзорах ткацтва i вышыванак з Усходняга Палесся выразна праяўляецца сюжэт так званага засеянага поля, якое ахоўваецца двума стралкамi. Схематычна падобныя ўзоры можна адлюстраваць прыблiзна так:


Мал.18.


Гэты сюжэт найбольш блiзкi да iгрышчаў "Стралы". "Ромба-кропкавая кампазiцыя" (Б.А.Рыбакоў) з грамавымi знакамi магла сiмвалiчна азначаць пладароддзе, ахову ад грому засеянага поля, будынкаў. Гэты "матыў" таксама выкарыстаны i ў гульнёвым карагодзе "Крывы танок", якi выконваецца ў час ваджэння "стралы" i бытуе асобна ад яе.


"Крывы танок" ("Крывы танец") -- беларускi веснавы карагод. У асноўным пашыраны ва ўсходняй частцы Беларусi. Пад спяванне песень дзяўчаты, узяўшыся за рукi, абыходзiлi "крыва" трох удзельнiц (або хлопчыкаў, або калочкаў, убiтых у зямлю), якiя размешчаны па кутках правiльнага трохвугольнiка. Затым карагод замыкаў ланцуг. У многiх варыянтах тэкстаў расказваецца пра нялюбага мужа ("Мой нялюбы ў гуслi грае" -- Веткаўскi р-н, "Разазлю, разазлю пастылага мужа" -- Смаленская губ.); праяўляецца масленiчная тэматыка ("Дзеўкi кашу варылi, // Жоўтым маслам палiвалi, // Белым сырам пасыпалi" -- Веткаўскi р-н); казачная таямнiчасць ("Як выведам канец, // То ўбачым той дварэц" -- Лельчыцкi р-н) i iнш. Карагод паходзiць з глыбокай старажытнасцi i звязаны з "паганскiмi" шлюбнымi iгрышчамi, аб свабодзе якiх марылi ў песнях жанчыны ("Пайду ў танок, саўю вянок"). Матыў згубленага вянка (сiмвал дзявочай цнатлiвасцi) i "засеянага поля" (сiмвал пладавiтасцi жанчыны) -- асноўная iдэя песень i дзеянняў карагода. Наяўнасць трох дзяцей (бывае i чатырох) пасярэдзiне карагода, магчыма, тлумачыць гiпотэза Б.А.Рыбакова пра яго "ромба-кропкавую кампазiцыю", якая схематычна азначала плоднасць зямлi i жанчыны. У Гомельскiм павеце вадзiлi "Крывы танок" i пад песню "Ой, венча, мой венча" ("Ой, я цябе звiла, я цябе ды не насiла... А мацюхна зняла, да й нялюбаму дала"). У Чарнiгаўскай губернi беларусы вадзiлi карагод "Лука" вакол трох хлопчыкаў, якiх затым падымалi вышэй галавы, "штоб доўгi лён радзiў". Выводзяць "крывулю" i з больш сучаснымi тэкстамi песень ("Ой, на рэчцы, рэчцы там дзеўка гуляла") у Веткаўскiм раёне, якi з'яўляецца эпiцэнтрам сучаснага бытавання "Крывога танка", як i карагода "Страла".


Балетмайстар К.Мулер выкарыстаў матыў карагода ў балеце "Князь-Возера". На Масленым тыднi, калi ў асноўным вадзiлi яго, быў так званы Крывы чацвер, на якi не рэкамендавалася нiчога садзiць у агародзе, акрамя агуркоў i гарбузоў.

Д а д а т а к

Крывы танец


Карагод вадзiлi вясной дзяўчаты, маладыя жанчыны. Iншы раз у карагод уключалiся i старэйшыя жанчыны. Перад пачаткам карагода выбiралi трох дзяўчынак або малодшых дзяўчат i акрэслiвалi iм месца на гульнёвай пляцоўцы так, каб пры злучэннi памiж iмi лiнiяй атрымаўся трохкутнiк. У час карагода дзяўчаты могуць стаяць або сядзець на зямлi. Усе ўдзельнiкi карагода станавiлiся адзiн за адным i злучалi рукi. Па камандзе першай карагоднiцы ўсе ўдзельнiкi рухаюцца ўперад за ёй, пачынаючы з правай нагi, адначасова спяваюць:



...I да Дуна, Дунаю



Дай у крывога танца,



Дай у крывога танца



Цi не выведуць дзеўкi конца.



Вялi, вялi, да не вывелi,



Шчэ й учора з вячора,



Шчэ й учора з вячора,



З цёмненькае ночы,



З цёмненькае ночы,



З вечара да паўночы.


Першая карагоднiца "простым крокам" вядзе ўсiх вакол трох дзяўчынак (малюнак 19). Дагнаўшы апошнюю, першая карагоднiца злучае з ёю рукi. Карагод працягваецца па замкнутым ланцужку.


Мал.19.

"ТУРАЎСКI КАРАГОД" -- ЮРАЎСКАЕ IГРЫШЧА.

ЛЯЛЬНIК. ЯРЫЛАВIЦА

.


Своеасаблiвым пярэдаднем свята Юр'я з'яўляецца Ляльнiк (5 мая). Гэта "паганскае" свята заклiнання вясны ў гонар Лады, або Лялi цi Лёлi, багiнi кахання i маладосцi. Дагэтуль яшчэ можна пачуць у некаторых вёсках: "Прыгожая, як Ляля", лялька -- таксама "Ляля". Даследчыкi мiнулага знаходзяць сувязь старажытнага культу з назвай раслiны лялькi, што расце ў нiзкiх i балоцicтых мясцiнах i "мае ля караня злучэнне пяшчотна-белага колеру з ружовым".


Вось як апiсаў у 1846 г. этнограф Драўлянскi-Шпiлеўскi святкаванне ў гонар Лялi.


Звычайна гадзiны ў тры па полуднi на чыстым лузе (а iншы раз каля хаты ў агародзе) збiраецца карагод маладых дзяўчат. Выбраўшы сабе сяброўку, што цалкам адпавядае iх паняццю пра Лялю, карагод беларусачак апранае яе ў доўгi белы саван, перавязвае ёй шыю, рукi i стан усякай зеленню, на галаву кладзе вянок з розных веснавых кветак. У такiм уборы саджаюць дзяўчыну на дзярновую лаўку, на якой з аднаго боку стаяць гладыш з малаком, масла, яйкi, смятана i сыр, а з другога -- хлеб; ля ног Лялi ляжаць некалькi вянкоў з зеленi, адпаведна лiку дзяўчат з карагода. Затым, узяўшыся за рукi, карагод дзяўчат скача вакол Лялi i спявае ў гонар яе песню. Яна завяршаецца наступнаю просьбаю:




Дай нам жытцу




Да пшанiцу,




Ў агародзе --




Сенажаць,




Поўны грады,




Роўны зрады.


Напеў песнi працяглы i яе спяваюць вельмi доўга, пасля кожных вершаў (двух радкоў. -- А.Л.) выгукваюць: "Ляля, Ляля, наша Ляля!" Закончыўшы танцы i спевы, карагод сядае ла ног Лялi i зноў пачынае:




Наша Ляля, Ляля




Нас кормiць зусiм,




Каб з вясны на лета




Усё, што тут гэта,




Гадавала заўсiм.




Ляля, Ляля,




Ой да Ляля, Ляля!


Тут Ляля раздае ўсiм па чарзе малако, масла, сыр i г.д., пакуль урэшце нiчога не застанецца. Пасля дзяўчаты ўстаюць i зноў скачуць вакол яе, прыпяваючы тую ж песню. У час скокаў i песнi Ляля бярэ вянкi i кiдае на танцаўшчыц да таго часу, пакуль кожная не схопiць па адным. Гэтыя вянкi дзяўчаты берагуць да наступнай вясны, а некаторыя, у выпадку замужжа, -- i больш, iншы раз усё жыццё, як нешта запаветнае, святое. Па заканчэннi цырымонiй некалькi дзяўчат бяруць Лялю пад рукi, у суправаджэннi астатнiх праводзяць яе з дзярновай лаўкi i, спяваючы ранейшыя песнi, вядуць дамоў. Саван i зелень, у якiя была апранута Ляля, хаваюць да другой вясны.

х     х     х


Па перакананнi многiх даследчыкаў, на наступны дзень, 6 мая, пачынаецца свята Ярылы -- "сына Лады i Дажбога (сонца)". Яго ў хрысцiянскую эпоху пачалi называць Юр'ем, якi адмыкае зямлю. Наогул, Юр'е лiчыцца земляробчым святам першага выгану кароў; ён з'яўляецца апекуном жывёлы i земляробства. Смаленскiя язычнiкi яго называлi "Чэстной Леса" -- царом над усiмi лесунамi, i ў гэты дзень яму "клалi адносы" (ахвяраваннi), каб зберагаў жывёлу ад ваўкоў. Пра змест свята педагогу можна прачытаць у адпаведнай лiтаратуры.


Найбольш вядомым у юраўскiм святкаваннi з'яўляецца так званы "Тураўскi карагод", цi "карагодак". Сваю назву ён атрымаў ад месца бытавання -- населенага пункта Турава, дзе ўпершыню быў запiсаны памешчыцай Кавалеўскай у 1886 г., рускiм этнографам М.Ф.Крывашапкiным у 1897 г. i iнш.


Групы святочна апранутых дзяўчат i хлопцаў з пшанiчным караваем, у якi ўсаджана дрэўца з чырвонай харугвай, абыходзiлi ўсю вёску з песняй:



Iдзе, iдзе карагод, (2р.)



Усе дзевачкi напiрод. (2р.)



А хлопчыкi за намi,



Маргаючы вачамi.



Ото ж карагод,



Ото ж ваявод.



У нашага карагода



Быў сын ваявода.



Дзе карагод ходзiць,



Там жыта родзiць.



А дзе карагод не бывае,



Там жыта вылягае.



У нашага карагода



Быў сын ваявода.



Iдзе, iдзе карагод...


Як пры калядаваннi цi валачобных абходах, удзельнiкi падыходзiлi пад вокны хат i "заводзiлi карагодка", ад гаспадароў атрымлiвалi плату.


На аснове вядомых запiсаў можна выдзелiць галоўныя моманты абраду: 1) прыгатаванне дзяўчатамi каравая i яго ўпрыгожванне; 2) шэсце па ўсёй вёсцы (у некаторых месцах заходзiлi ў двары) з караваем i чырвонай тканiнай; 3) ваджэнне карагода ў полi; 4) выкананне песнi "Iдзе, iдзе карагод..."


Несумненна, абрад ваджэння "карагодка" з'яўляецца аграрна-магiчным актам, у якiм праглядваецца сувязь з валачобнымi абходамi, што было заўважана даследчыкамi, i з "ваджэннем стралы", на што не звярталi ўвагу раней. Справядлiва адзначае фалькларыст Г.А.Барташэвiч, што ў тураўскiм абрадзе прысутнiчаюць ачышчальныя, засцерагальныя i ахоўныя акты, што "жаночая аснова ўвасабляла ў розных рытуальных дзеяннях iдэю ўрадлiвасцi". Ён звязаны з абрадам "Ваджэнне стралы" агульнай функцыяй: магiчным актам садзейнiчаць пладароддзю нiвы, у асноўным ярыны, улагодзiць Ярылу. Гэтаму адпавядаюць i некаторыя моманты двух абрадаў.


Пра якога "ваяводу" расказваецца ў песнi? "У нашага карагода быў сын ваявода" -- магчыма, гэтыя радкi паказваюць на Перуна цi, дакладней, Ярылу, якi "ўвасабляў апладняльную сiлу грамавiка". Гэта ён, Пярун-ваяўнiк, па вызначэннi Б.А.Рыбакова, не столькi бог апладняльных хмар, колькi Пярун-"граза", грознае боства першых племянных дружын, конных пастухоў-ваяўнiкоў, якiя ўзброены баявымi каменнымi сякерамi. У адным з варыянтаў песнi, запiсаным у вёсцы Любавiчы, упамiнаецца i характэрны элемент грамавiка ("Вяду, вяду карагод... на ўсякую "камнiцу"). I, мусiць, нездарма ў вёсцы Беражцы ў карагодзе хлопцы прадстаўляюцца на конях, як Пярун i Ярыла ў беларускай мiфалогii. Да таго ж з Юр'евым днём прыблiзна супадае i святкаванне Ярылавiцы.


У 1911 г. I.А.Сербаў у вёсцы Жыцiн Бабруйскага павета запiсаў траецкую песню, у якой упамiналася слова "ярыловiца":




Валялём!




Да на вулiцы




Ярыловiца!




Валялём!




Ой, цяжка хлопцам




Пятровiца.




Да судзi, Божа,




Пятра даждаць;




Да Пятра даждаць,




Хлеба нажаць.




Да тагды пойдзем




У Жыцiн у дзеўкi...


Ярылавiца (Ярылкi) -- язычнiцкае святкаванне ў гонар Ярылы. Яно праводзiлася нашымi продкамi ў красавiку (на Юр'я), у маi--чэрвенi (на Сёмуху, Русальны тыдзень, на дзень Купалы да Пятроўкi). Святы ўключалi як магiчна-земляробчыя элементы, так i шлюбна-гульнёвыя.


Што вядома ў лiтаратуры пра Ярылу? У язычнiцкай славянскай мiфалогii гэта божышча ўрадлiвасцi зямлi i плоднасцi чалавека. Па ўяўленнi нашых далёкiх продкаў, гэтыя два моманты былi непадзельныя. Сiнкрэтычна ўспрымаючы навакольны свет, першабытны чалавек бачыў аналогii свайго жыцця са з'явамi прыроды. Магчыма, культ Ярылы, як лiчыць акадэмiк Б.А.Рыбакоў, узнiк да вялiкага перасялення славян у VI ст. н.э. Генезiс слова "Ярыла" даследчыкi звязваюць з праславянскiм коранем "яр", якi мае адносiны да вясенняй урадлiвасцi ("яры", "ярына", "ярыцца"). У многiх дыялектных словах ён сведчыць пра сувязь з мiфалагiчным Ярылам. На Тураўшчыне, напрыклад, гавораць: "Як буў молоды, то буў яркi" (увiшны); "I ў трыццаць год не маў той яркосцi" (жвавасцi); "Усю ярову пашню зовом ярыца"; "Яры, заўзяты да работы".


У Суздальскiм летапiсе ўпамiнаецца назва стода (iдала) -- Ярун. Гэты пiсьмовы помнiк пацвярджае, што такое божышча iснавала, а ў часы хрысцiянства -- вялiкай барацьбы новай веры з язычнiцтвам -- было заменена на святога Юр'я-Георгiя. Як вядома, вобраз Юр'я надзвычай папулярны ў беларускiм фальклоры.


Наогул, даследчыкi раней разглядалi Ярылу як незалежнага i iзаляванага мiфалагiчнага персанажа нiжэйшага ўзроўню, якi iдзе ўслед за ўзроўнем багоў, або лiчылi яго народжаным "кабiнетнай" мiфалогiяй. В.Н.Iваноў i В.М.Тапароў у кнiзе "Даследаваннi ў галiне славянскiх старажытнасцей" (1974) пераканаўча давялi думку аб наяўнасцi ў мiнулым культу Ярылы. Маецца адзiны запiс Драўлянскага (1846) абраду ўшанавання божышча i песнi з яго iмем. Згодна са сведчаннем Драўлянскага, рытуал праводзiўся 27 красавiка. Прывабную дзяўчыну апраналi ў белую вопратку Ярылы, упрыгожвалi галаву вянком i саджалi на белага каня, прывязанага да слупа. (Гэтаксама малюецца i Юрый.) Вакол яе дзяўчаты з вянкамi вадзiлi карагод (iншы раз на ярыне) i спявалi песнi з наступным зачынам:




Валачыўся Ярыло




Па ўсяму свету.




Полю жыто радзiў,




Людзям дзецi пладзiў.




А гдзе ж ён нагою,




Там жыто капою,




А гдзе ж ён нi зырне,




Там колас зацвiце...


Падобныя абрады i песнi зафiксаваны паўсюдна. Яшчэ А.Я.Багдановiч (1895) апiсаў свята на полi, дзе вазiлi "вясноўку" вакол агнёў на баране. На Тураўшчыне i прылеглых да яе раёнах вадзiлi карагод з караваем у полi на Юр'я i спявалi: "Дзе карагод ходзiць, там жыта родзiць". У Падляшшы абходзiлi поле з дзяўчынай, а маршалкi спявалi: "Гдзе кролеўна ходзi, там пшэнiчка родзi".


Вось што пiсаў у ХIХ ст. А.Кiркор: "У Юр'еў дзень Ярыла... па загадзе мацi адмыкае вароты неба i на белым канi прыязджае на зямлю, а з яго з'яўленнем пачынаецца сапраўдная вясна".

ПАСТУХОЎСКIЯ ГУЛЬНI. 

МIКОЛА


Праз 16 дзён пасля Юр'я, якi лiчыўся святам пастухоў, што даглядалi кароў, было яшчэ адно, мiкольскае святкаванне (22 мая). Мiкола -- свята пастухоў коней. Пра гэта яскрава сведчыць прыказка: "Юр'я пасе кароў, а Мiкола -- коней". Iншыя таксама добра характарызуюць свята: "Прыпасайся сенам да Мiколы, не бойся вясны нiколi", "Прыйдзе Мiкола -- высыпле камароў з прыпола", "Да Мiколы не сей грэчкi ды не стрыжы авечкi".


У гэты дзень пачыналi стрыгчы авечак i выганяць iх на пашу. Пастух быў жаданым госцем у любой хаце, дзе яго частавалi. У ноч на свята абкурвалi коней i валоў спецыяльнымi зёлкамi i абыходзiлi iх з яйкам, якое потым аддавалi старцу. Пасля гэтага абраду адбываўся рытуальны абед з яешняй i гарэлкай.


У народным календары можна знайсцi i iншыя днi, звязаныя з пастухамi. Збiральнiкi фальклору мiнулага запiсалi нямала гульняў i забаў з адзнакай "пастухоўскiя", "каля коней" або на пастухоўскую тэматыку. Сярод iх былi як дарослыя, напрыклад абрадавая гульня пастухоў на Ягор'еў дзень, так i дзiцячыя. Дзецi пасвiлi гусей, свiней, затым -- кароў, ездзiлi "ў начное" даглядаць коней.


Розныя дзiцячыя пастухоўскiя забавы ў параўнаннi з гульнямi на пастухоўскую тэматыку, якiя выконвалiся не дзецьмi-пастушкамi, маюць iстотнае адрозненне. Першыя характарызуюцца свабодай у выбары сродкаў i прыёмаў, складанасцю i цяжкасцю ўмоў, нават грубаватасцю. Гэта тлумачыцца тым, што дзецi былi пакiнуты на прыродзе на самiх сябе, жылi ў незвычайных абставiнах (удалечынi ад хаты i бацькоў, у лесе цi ля яго i г.д.); патрабавалася смеласць, дужасць, кемлiвасць i iншыя якасцi, што ўласцiвы скаўцтву. Такiя дзецi не раслi "мамiнымi сыночкамi", маглi пастаяць за сябе, выжыць у цяжкiм становiшчы.


У пастухоўскiх забавах часта выкарыстоўвалiся адпаведныя атрыбуты: аброць, вуздзечка, пуга, сцiзорык, прыродныя сродкi (пянёк, куст, трава) i г.д. Грубаватасць iх заключалася ў тым, што той, хто прайграў, атрымлiваў жорсткае пакаранне ("праганялi" памiж ног i "жарылi" шапкамi па спiне, "еў" зямлю i г.д.). Вось, напрыклад, якое апiсанне двух гульняў "Софiк" i "Рэпа" (на Вiлейшчыне) дае даследчык з Польшчы Ф.Сялiцкi:


"Тыпова пастухоўскай была гульня ў "софiк" (яе назва няясная): кiдалi сцiзорык з розных пазiцый, каб убiць яго ў зямлю. Той, хто прайграў, махаў нажом перад вуснамi, а пераможца кiдаў яму ў рот кавалкi дзiрвану з пяском. Гульню тую апiсаў вядомы сучасны беларускi празаiк Янка Брыль ва ўспамiнах са сваiх "пастушых" гадоў. Падобным чынам заканчвалася гульня ў "рэпу". Адзiн з удзельнiкаў загадваў астатнiм адвярнуцца, выцiнаў дзiрвак дыяметрам каля 5 см, потым клаў яго назад i маскiраваў. Пасля паказваў партнёрам квадрат абок сябе каля паўметра i прапаноўваў цягаць за траву, каб вырваць той дзiрвак. Калi хтосьцi трапiў, тры разы скубянуўшы, той выйграваў, калi не, то павiнен быў "есцi" тую "рэпу" (падзеленую на колькасць асоб, якiя прайгралi), баронячыся ад яе сцiзорыкам, як было сказана вышэй".


Гульняў на пастухоўскую тэматыку было шмат. Бадай, усiм вядома "Гусi i воўк" ("Гусi, гусi! --Га, га, га!"). У пачатку стагоддзя этнограф У.Дабравольскi на Смаленшчыне запiсаў гульню "Бычка пасцiць", у якой "пралля" (пераапрануты ў жаночае адзенне мужчына) прадзе i пасе бычка, якога "мужыкi" забiлi. Тэатралiзацыяй вызначалася i забава "Пастушок i авечкi", вядомая ў розных кутках Беларусi.

Д а д а т а к

Гульня пастухоў на Ягор'еў дзень


...Пастух вызначае, каму з падпаскаў быць "зайцам", каму -- "сляпым", каму -- "кульгавым", каму -- "замком" i каму -- "калодай", расстаўляе iх усiх вакол статка. Пасля гэтага бярэ прыгатаваную яешню i iдзе з ёю да "зайца", пытаючы:


-- Заяц, заяц, цi горкая асiна?


Той адказвае:


-- Горкая!


-- Дай бог, каб i наша скацiнка для звяроў была горка!


Звяртаецца да "сляпога":


-- Сляпэй, а сляпэй, цi бачыш ты?


Сляпы адказвае:


-- Не бачу!


-- Дай бог, каб i нашу скацiнку не бачыла звярынка!


Далей пытае ў "кульгавага":


-- Храмэй, а храмэй, цi дайдзеш ты?


У адказ:


-- Не дайду!


-- Дай бог, каб i звярынка не дайшла да нашай скацiнкi!


Затым пастух пытае ў "замка":


-- Замок, а замок, цi разамкнешся ты?


"Замок" адказвае:


-- Не, не разамкнуся!


-- Дай бог, каб у звера не разамкнулiся зубы ля нашай скацiнкi!


Нарэшце пастух падыходзiць да "калоды":


-- Калода, а калода, цi пувярнешся ты?


Тая кажа:


-- Не пувярнуся.


-- Дай бог, каб i звер к нашай скацiнцы не пувярнуўся!


Такiм чынам пастух тры разы абыходзiць статак. Пасля гэтага ўсе дзеючыя асобы сядаюць i з'ядаюць яешню, а затым, трохi счакаўшы, але задоўга да вечара, гоняць жывёлу назад у вёску, дзе ўжо на вулiцы пачынаюцца танцы, як на Радаўнiцу.


(Зап. У.Дабравольскi на Смаленшчыне.)

Каза


"Каля коней" (там, дзе пасуць коней. -- А.Л.) хлопцы гуляюць "у казу". Перш за ўсё пастануць у рад i кiдае кожны сваю шапку сабе пад ногi. I чыя шапка ўпадзе блiжэй да ўсiх, таму трэба "пасцiць казу". Уб'юць тады калок у зямлю, прывяжуць за яго аброць з доўгiм повадам i пакладуць усе свае шапкi ля колiка. Той, хто павiнен "пасвiць коз", бярэ ў рукi канец повада i палачку цi пугу i пiльнуе "коз" (шапкi). Хлопцы падбягаюць i стараюцца схапiць шапку. А "пастух" не дапускае iх; некаторых так адсцягае, што давядзе да плачу. Калi ж ён упусцiць тры "казы", дык яго гоняць праз свой рад. Усе пастануць адзiн за адным i расставяць шырока ногi. Пад ногi i лезе гэты пастух. А тут яго "жараць" шапкамi па спiне i па галаве.


(Зап. М.Ануфрыеў у в.Хонава Быхаўскага павета.)

Кашэнне травы, або Салёны агурок


Вязалi з вуздзечак доўгi шнур, з якога найбольш высокi ўдзельнiк гульнi рабiў кола, а астатнiя, стаўшы ў яго, павiнны былi адпаведна падскокамi старацца не трапiць пад удар шнуром (вельмi балючы, бо ў вуздзечках былi цуглi). Гульня ў "салёны агурэц", мяркуючы па назве, была рускага паходжання. Хлопцы бралiся за рукi i хутка ў падскоках кружылi ў коле. Хто ўпаў, той станавiўся "салёным агурком" i выходзiў з гульнi.


(Зап. Ф.Сялiцкi ў мiжваенныя гады на Вiлейшчыне.)

Кальцо, або Наброс


Гулялi пастушкi-падлеткi, па два чалавекi. Для гульнi звязвалi з лазы па 10--12 колцаў дыяметрам 20--25 см, утыкалi ў зямлю ў 2--3 метрах адзiн ад аднаго колiкi даўжынёй 800--100 см i ў 5--8 м ад iх праводзiлi рысу.


Стоячы на рысе, гульцы старалiся накiнуць усе колцы на свой колiк, затым падбiралi колцы працiўнiка, якiя не траплялi на колiкi, i кiдалi з рысы на свой колiк. Калi ўсе колцы аказвалiся накiнутымi, гульцы забiралi сабе колцы са свайго колiка.


(Зап. Я.Вiлькiн у г.п.Альберцiн Слонiмскага р-на ад Н.Ляхаўскага, 1898 г.н.)

Воўчы хвост


Усе дзяўчынкi цi хлопчыкi становяцца адзiн за другiм. Пярэдняя называецца пастушкай, другая выконвае ролю ваўка. "Беражыце авец! -- крычыць яна. -- Я воўк i iх з'ем!" -- "А я пастушка, якая табе перашкодзiць!" -- адказвае пастушка, загароджваючы яму дарогу. "Воўк" iмкнецца злавiць дзяўчынак, якiя стаяць на канцы. Але пастушка робiць такiя хуткiя рухi, разам з ёю i "хвост", адчаго "ваўку" злавiць яе вельмi цяжка. Калi ён адну зловiць, то патрабуе ад яе фант i выключае з гульнi. Але дзяўчынка, якая адчувае, што яе зловяць, можа збегчы ад "воўка" на пачатак калоны, узяўшы на сябе ролю пастушкi. "Воўк" у сваю чаргу павiнен стаць на самы канец "хваста". А дзяўчынка, што стаяла ўперадзе, займае месца "воўка".

Пастушок i авечкi


Д з е ю ч ы я  а с о б ы: авечкi -- грамада дзяцей; пастушок i воўк.


Усе авечкi (дзецi) стаяць у кутку. Ваўка не бачаць. Пастушок ходзiць з кiем каля авечак. Размахвае кiем i пяе:




Пасу, пасу авечкi




Я за гарою,




Воўк -- за другою.




А я ваўка не баюся,




Кiем баранюся.




А я ваўка не баюся,




Кiем баранюся!


У час пастушковага спеву воўк падкацiўся, схапiў авечку i павёў, а пастушок не заўважыў. Потым пастушок агледзеўся, што няма ягонай адной авечкi:


-- Або! Гэта ж няма маёй беленькай авечачкi. Пайду яе шукаць.


Пастушок прыглядаецца на дол, паказвае, стукаючы кiёчкам па падлозе, i прамаўляе:


-- Воўчы след, авечы след! Воўчы след, авечы след...


Ды гэтак стукаючы кiёчкам аб падлогу, стукае ваўка i пытае яго:


-- Кумок, кумок! Цi не бачыў ты маёй беленькай авечачкi?


-- А пабегла беленькай дарожкай! -- адказвае воўк.


Пастушок варочаецца да сваiх авечак ды, махаючы кiем, зноў пяе сваю песню. А ў гэты час воўк падкрадаецца ды крадзе чорненькага баранчыка, а пастушок не заўважае. А нарэшце агледзеўся:


-- Або! Гэта ж няма майго чорненькага баранчыка. Пайду яго шукаць.


Пастушок, стукаючы кiем па падлозе, паказваючы сляды, iдзе ў той бок, куды воўк павёў барана, i прамаўляе:


-- Воўчы след, бараннi след, воўчы след, бараннi след...


-- Кумок, кумок, цi не бачыў ты майго чорненькага баранчыка?


-- А пабег чорненькай дарожкай, -- адказвае воўк.


Пастушок варочаецца да сваiх авечак ды пяе сваю песню, а воўк iдзе красцi трэцюю авечку. Гэтак працягваецца, пакуль воўк не перакрадзе ўсiх авечак.


Калi воўк украдзе апошнюю авечку ды калi пастушок папытаецца ў ваўка: "Кумок, кумок! Цi не бачыў ты маёй сiвенькай авечачкi?", а воўк адкажа: "А пабегла сiвенькай дарожкай", тады ўсе крадзеныя авечкi, якiя стаяць у ваўковым кутку, раптам забляюць:


-- Бя! Бя! Бя! Бя!..


Пастушок намяраецца на ваўка кiем. Воўк уцякае. Пастушок займае свае авечкi ды гонiць дамоў, пеючы сваю песню. Гульня канчаецца.


Увага: пры гульнi дзяўчат завуць -- авечка, а хлопца -- баран. Колеры надаюць або па колеры вопраткi, або па колеры валасоў.


(Зап. беларус-эмiгрант з Амерыкi. Зборнiк "Для малых дзетак".)

КАРАГОДНЫЯ I ТАНЦАВАЛЬНЫЯ ГУЛЬНI



Карагод (карагодак, кола, танок) i танец, як вiды мастацкай творчасцi, прыйшлi з глыбокай старажытнасцi. Разам з песнямi яны займаюць цэнтральнае месца ў каляндарнай абраднасцi беларусаў. У карагодных гульнях маецца пэўнае дзеянне, што выконваецца ўдзельнiкамi, пераважна дыялагiчная перадача сюжэта, песня. У народнай харэаграфii iмiтуюцца рухi, прысутнiчае гумар, элементы iмправiзацыйных скокаў, драматургiчнага мастацтва, пантамiмы, мiмiкi. У танцавальных гульнях у цэнтры харэаграфiя.


Звычайна вясной i ўлетку падобныя гульнi выконвалiся на вулiцы, поплаве, у лесе, на полi; зiмой -- у хаце, асаблiва на Каляды. Некаторыя з iх намi ўжо разглядалiся. Звернем увагу на гульнi, звязаныя з агародам. Увесь народны каляндар можна назваць земляробчым. Вось некаторыя прысвяткi:


22 мая. Алена. "Сей лён на Алену, будзе кашуля па калена".


28 мая. Пахом. "Сей агуркi на Пахом -- будзеш насiць мяхом".


31 мая. Канапелька Матруна. "Канапелька Матруна ў зямлю махнула".


3 чэрвеня. Алена (Ульяна). Дзень iльну.


У адзiн з падобных прысвяткаў можна правесцi агляд карагодных гульняў, звязаных з агародам. Са зборнiка Ю.Чурко "Вянок беларускiх танцаў" можна выкарыстаць "А мы проса сеялi", "Крывы танок", "Мак", "Лянок", "Боб малацiць", "Качан", "Бульба" i iнш. Вось некаторыя з iх.

Мак


"Мак" -- старажытны карагод, якi быў распаўсюджаны амаль ва ўсiх славян. Пазней стаў дзiцячай гульнёй. Адзiн з варыянтаў такi. Дзецi выбiраюць каго-небудзь "макам", становяцца вакол яго, ходзяць, узяўшыся за рукi, i спяваюць:


"Мак" адказвае: "Паехалi араць!" Пасля гэтага прыпеўка паўтараецца некалькi разоў, але салiст дае розныя варыянты: "Пасеялi!", "Узышоў!", "На цвет залажыў!", "Расцвiтае!", "Спее!" i, нарэшце, "Паспеў!" Тады ўсе дзецi бягуць да яго i тармосяць.


У другiм варыянце ўсе ўдзельнiкi стаяць у крузе i паказваюць, як сеюць i полюць мак, як ён расце, квiтнее i як яго, нарэшце, ядуць, пры гэтым далонi складаюць трубачкай i падносяць да рота. Усё адбываецца пад песню, у якой па чарзе мяняюцца пытаннi i адказы:


У трэцiм варыянце ўсе ўдзельнiкi бяруцца па чарзе рукамi за палку. Той, для рукi якога не хапiла месца на палцы, становiцца ў цэнтр круга. Астатнiя, узяўшыся за рукi, iдуць па крузе i спяваюць:


Потым карагод прыпыняецца i пытае салiста: "Цi араў на мак?" Ён адказвае: "Араў!" Потым зноў ходзяць вакол "мака" i пяюць. Праспяваўшы, пытаюцца: "Цi скардзiў на мак?" -- "Скардзiў!" Пасля кожнага паўтору песнi паслядоўна задаюць пытаннi: "Цi ўзышоў мак?", "А цi цвiў мак?", "А цi паспеў мак?" Калi ўдзельнiкi атрымлiваюць адказ "Паспеў!", яны з крыкам "Трасiце мак!" кiдаюцца да "маку", iмкнучыся схапiць яго i патузаць.

Лянок


"Лянок" -- старажытны карагод, у якiм узнаўляўся, iмiтаваўся працэс вырошчвання i апрацоўкi льну. Пад рознымi назвамi i ў розных варыянтах распаўсюджаны па ўсёй Беларусi. У Магiлёўскай вобласцi, як сведчыць М.Чуркiн, выконвалi наступную песню:



Пасеяўшы, палолi, 






палолi*,



Пасеяўшы, палолi.



Белы ручкi калолi, 






калолi,



Белы ручкi калолi.



Унадзiўся сiвы конь, 






сiвы конь,



Унадзiўся сiвы конь.



Пацёр, памяў дзеўкiн лён, 






дзеўкiн лён.



Пацёр, памяў дзеўкiн лён...


*Першыя два радкi паўтараюцца па два разы кожны.


У Мiнскай вобласцi дзяўчаты i хлопцы выстройвалiся ў два процiлеглыя рады тварам адзiн да аднаго. Спачатку юнакi ў рытм песнi iмiтавалi пасеў iльну. Потым дзяўчаты iлюстравалi, як лён палолi, iрвалi, мялi, трапалi, снавалi, павiвалi, пралi, ткалi, бялiлi, адбiвалi, мылi, рассцiлалi, скручвалi. Юнакi суправаджалi ўсё гэта прытупамi ў такт песнi.


Падобная мелодыя запiсана ў Гомельскай вобласцi:


Шырокую папулярнасць набыла мелодыя карагода, запiсаная Г.Цiтовiчам:



Ох, палола Ульянiца лянок.



Ох, iрвала Ульянiца лянок.



А сарваўшы, у снапочкi ставiла.



Ох, слала Ульянiца лянок.



Ох, i мяла Ульянiца лянок.



Ох, i прала Ульянiца лянок.



Ох, i ткала Ульянiца лянок.



А саткаўшы, ды сарочак нашыла.



А саткаўшы, ды бялёвых нашыла.



Ох, сэрца лянок,



Мая радасць ты, лянок,



Ўсё бялюсенькi кужалёк!*


*Прыпеў "Ох, сэрца лянок..." паўтараецца пасля кожнага радка.


Часта выканаўцы карагода ходзяць па крузе, узяўшыся за рукi або парамi, i спяваюць, iншы раз прыстукваючы абцасамi. Такi, напрыклад, карагод, дзе ў жартоўнай форме спявалi пра жанчыну, што ткала "ў нядзельку шматок, за тры года--лакаток":


У некаторых выпадках удзельнiцы акрамя простых крокаў выконвалi бакавыя прыстаўныя крокi.

СЁМУХА, КУПАЛЛЕ, ПЯТРО.

ЛЕТНIЯ ГУЛЬНI I ЗАБАВЫ


Сёмуха, або Сямiк, Тройца, Клечанне, -- "паганскае" свята, у якiм праглядваецца культ продкаў i раслiннасцi, пара праводзiн вясны, прымеркаванага пазней царквою да Пяцiдзесятнiцы (50-ы дзень пасля Пасхi). Наступны тыдзень ад панядзелка называўся Русальным, або яшчэ Гранным, Праводным, Духавым. У iншых месцах Русальнiцу праводзiлi аж да Пятра.


Дзяўчаты выбiраюць сярод сваiх сябровак найпрыгажэйшую на ролю русалкi i пакiдаюць у жытнёвым полi ўпрыгожаную ў кветкi ў адной белай сукенцы. Гульнi звычайна такiя: пляценне вянкоў, ваджэнне карагодаў, гульнёвыя варожбы, русалчына лоўля, скаканне праз вогнiшча, якое лiчыцца ачышчальным ад злых духаў.


Самым значным святам у летнi перыяд з'яўляецца Купалле.


У Купаллi выдзяляецца нямала асобных гульняў i забаў. Сярод iх ёсць дзявочыя (збор зёлак, варожбы), хлапечыя (прыгатаванне вогнiшча, бясчынствы), агульныя (скаканне праз агонь i iнш.).


Па сутнасцi, пятроўскiя гульнi i забавы з'яўляюцца працягам святкавання Купалля. На Пятроў дзень дзяўчаты зноў iдуць у лес ужо развiваць вянкi, якiя яны завiвалi на Сёмуху, апошнi раз летам гушкаюцца на арэлях.

Д а д а т а к

Завiванне вянкоў


На Тройцу, якая дзе-нiдзе звалася "зялёнымi святкамi", моладзь збiралася ў бярозавых гаях, на берагах рэк i азёр. Вакол бярозкi, якая ў гэтыя днi карысталася асаблiвай павагай i ўвасаблялася часам у выглядзе дзяўчыны, упрыгожанай зеленню, вадзiлiся карагоды, спявалiся троiцкiя песнi. Дзяўчаты "завiвалi" бярозкi (спляталi галлё, злучалi два суседнiя дрэўцы), плялi вянкi з палявых кветак i вешалi iх на дрэвах, хлопцы прыходзiлi з бубнам. Пасля таго, як усе бярозкi былi завiты, удзельнiкi свята пяклi тут жа яешню, а потым скакалi вакол дрэва i, пляскаючы ў далонi, спявалi.


Закаханыя  мянялiся  пярсцёнкамi, сяброўкi "кумiлiся" -- цалавалiся праз вянок, заплецены на бярозе, клялiся адна адной у дружбе. Старэйшая з жанчын садзiлася на зямлю, брала пучок крапiвы, прывязаны да шаста, i прыкiдвалася дрэмлючай за пралкай, назiраючы адначасова за дзявочым карагодам. Раптам яна iмклiва ўскоквала, рабiла высокiя, смешныя скачкi i секла крапiвой па руках дзяўчат, якiя з рогатам разбягалiся.


У наступную нядзелю дзяўчаты зноў збiралiся ў тым жа гаi i распляталi вянкi, развязвалi голле бярозы пад песню:



На Тройцу мы вянкi вiлi,



На разгары развiваем... i г.д.


На Магiлёўшчыне ў "Духаў дзень" дзяўчаты накiроўвалiся ў лес i таксама вiлi вянкi. Кожная выбiрала дзве невялiкiя бярозкi i, звязаўшы iх верхавiны, праходзiла пад iмi, напяваючы:



Пойдзем, дзевачкi, у луг гуляць,



Зялёных вянкоў завiваць...


Потым зрывалi са сваiх бярозак зялёнае голле, рабiлi з яго вянкi i iшлi да ракi, кiдалi вянкi ў ваду i па iх варажылi пра будучае. Калi вянок плаваў, лiчылася добрай прыкметай, патанаў -- дрэннай. У дзень Пятра i Паўла дзяўчаты iшлi да таго ж ляска развiваць вянкi, мяркуючы, што дрэва будзе праклiнаць тую, якая не разаўе свайго вянка. Гэты паход таксама суправаджаўся песнямi, пачастункамi i карагодамi. Вось адна з мелодый, пад якую вадзiлi карагоды на Магiлёўскай вобласцi:


У карагодзе, апiсаным К.Галяйзоўскiм пад назвай "Завiванне вянкоў", акрамя вышэйапiсанага абраду ў харэаграфiчна абагульненай форме паказваўся працэс ткацтва. Асобныя фiгуры яго называлiся таксама, як этапы работы, i ўяўлялi сабой наступнае:


1) "Кругам". Дзяўчаты з песняй "Ва лузях было, ва зялёных лузях" рухалiся адна за адной па крузе, але не бралiся за рукi.


2) "Завулачкам". Дзяўчаты станавiлiся ў два рады твар ў твар. Потым першыя дзяўчаты ў кожным радзе паварочвалiся i адначасова абыходзiлi рады спачатку з вонкавага боку, а потым з унутранага -- "завулачкам", i станавiлiся на свае месцы.


Мал.20.


Тое ж самае рабiла i другая пара дзяўчат, трэцяя i гэтак да заканчэння. Адначасова спявалася песня пра злога свёкра.


3) "Навiваць". Гэтая фiгура выконвалася пасля таго, як дзяўчаты "завiлi вянкi". Спачатку яны, узяўшыся за рукi, з песняй хадзiлi па крузе. Потым круг у адным з месцаў разрываўся, i дзяўчына, якая знаходзiлася ў месцы разрыву, больш не рухалася, астатнiя ж працягвалi хадзiць i "абмотвалi" яе, як нiткi шпульку.


4) "Снаваць". Тры дзяўчыны садзiлiся па вуглах трохвугольнiка, а астатнiя, узяўшыся за рукi, ланцужком хадзiлi вакол iх, выпiсваючы васьмёркi так, што дзве з сядзячых па чарзе знаходзiлiся ў цэнтры круга, а адна -- увесь час звонку, выконваючы, такiм чынам, "крывы танок".


Уся гэтая фiгура выконвалася пад песню, дзе гаварылася аб тым, "што моладцы сталi дзяшовымi", а дзяўчаты, наадварот, падаражалi.


5) "Кiшку здымаць". Удзельнiцы станавiлiся ў два рады, працягвалi адна адной рукi, уздымалi iх угору на манер варотцаў i рабiлi ўсярэдзiне праход. Па гэтым праходзе прабягала, не размыкаючы рук i павярнуўшыся тварам адна да адной, першая пара, потым другая, трэцяя i г.д. Яны станавiлiся за ўсiмi зноў адна за адной. Калi прабягалi ўсе пары, гульня паўтаралася ў процiлеглым парадку. Гэта фiгура звалася таксама "ручайком".


6) "Надзяваць". Дзяўчаты станавiлiся ў круг, часам з паднятымi рукамi, а адна з iх прабягала па крузе, абыходзячы кожную з удзельнiц па чарзе справа цi злева.


7) "Ткаць". Дзяўчаты станавiлiся шчыльна адна да адной у два рады i, сашчапiўшы крыж-накрыж рукi, рабiлi так званую "лавачку". З абодвух бакоў гэтага здвоенага рада стаялi "ткачыхi", адна з якiх усаджвала на счэпленыя рукi першай пары каго-небудзь з дзяцей, а другая прымала дзiця з другога боку, пасля таго як гэты малы быў перакiнуты з рук на рукi кожнай парай. Дзiця, такiм чынам, малявала рух папярэдняй нiткi ў палатне.


(Чурко Ю. Вянок беларускiх танцаў.)

Iван Купала




Песенька мая харошая,




Схаваю цябе на лецейка.




Паеду ў поле з сахою,




Вазьму песеньку з сабою.




Ой, сахою буду арацi




I цябе, песенька, спявацi.


Пасля гэтай апошняй вяснянкi спраўляюць ужо Iвана Купалу. 24 чэрвеня, калi схаваецца сонца, усе дзяўчаты збiраюцца за вёскай i ўюць для ўсiх вялiзныя вянкi; асаблiва незвычайна вялiкi вянок для дзяўчыны, якая будзе русалкаю. Русалкай выбiраюць тую, якая мае самыя доўгiя валасы. Яна здымае свой андарак i застаецца ў адной кашулi з расшпiленым каўнерыкам. Калi ж русалка смялейшая, то скiдае нават i кашулю; доўгiя распушчаныя валасы вiсяць па плячах, агромнiсты вянок, як кола, пакрывае ўсю галаву. Тут жа яшчэ выбiраюць i маленькую дзяўчынку для ролi дачкi русалкi.


У гэты ж час робяць з саломы пудзiла, падобнае на чалавека. Калi ўсе вянкi адзеты i саламянае пудзiла падрыхтавана, бягуць на поле на чале з русалкаю i спяваюць:



Правяду я русалачку да бору,



А сама вярнуся дадому.



Правяду я русалачку у цёмны бор,



А сама пайду i ў таткаў двор.



Да й затаплю печ, да й напячу блiноў,



Да й пазаву кумоў.


Прыбегшы да поля, усе iдуць па мяжы i, выбраўшы месца як мага далей ад вёскi i засеянай нiвы, раскладаюць вялiкае вогнiшча i кiдаюць у яго пудзiла з песнямi пра Iвана Купалу:



Купала на Iвана, Купала!



Дзе ўпала, начавала?



Купала на Iвана, Купала!



Упала ў Пятра, у Паўла.



Як, Купала, ужывала?



Ужывала кашку з перцам,



Рыбку з перцам...


Калi пудзiла згарыць, тады дзяўчаты i хлопцы пераскокваюць цераз гэтае вогнiшча i доўга яшчэ працягваюцца iх песнi i скокi.


(Радченко З. Гомельские народные песни. Спб., 1888.)

Выбары хлопца


Так, у Барысаўскiм павеце дзяўчаты з вянкамi з кветак i жытнiх каласоў на галовах становяцца ўперамежку з хлопцамi, ствараючы, такiм чынам, новы карагод. Тыя з дзяўчат, што высватаны, маюць пры сабе ручнiкi або кавалкi тонкага палатна ўласнага вырабу. Усе круцяцца, а дзяўчаты спяваюць песню, у якой выхвальваюць якасцi адных хлопцаў i высмейваюць недахопы iншых: у гэтага галава, як вядро, -- ваду насiць; валасы, як памяло, -- печ вымятаць; язык, як лапата, -- хлеб саджаць; нос, як калач, -- гной раскiдаць; рукi, як граблi, -- сена грабцi. А ў гэтага кучаравая галава -- дзяўчат прываблiваць, ясныя вочы -- дзяўчат выглядваць, румяныя вусны -- дзяўчат цалаваць i г.д.


Потым выходзiць на сярэдзiну карагода адна з дзяўчат (высватаная або заручоная) i засланяе свой твар "чубром" -- пакрывалам з палатна. Тады спяваюць:



Iшла купалка сялом, сялом,



Закрыўшы вочкi чубром, чубром,



Давала хлопцам чалом, чалом.



Сталi людзi дзiвiцiся,



Стала купалка сварыцiся:



Ах вы, людзi, вы дзiўныя!



Чы вы на вулку не хадзiлi,



Чы вы купалкi не вiдзелi,



Чы вы цвяточкаў не збiралi,



Чы вы вяночкаў не звiвалi,



Чы вы ў таночак не хадзiлi,



Чы вы дзетак не звадзiлi?


Потым купалка пачынае выбiраць сабе хлопца "да пары"...


Выбраннiк здымае з купалкi пакрывала i завязвае сабе на руку або цераз плячо, як гэта робiцца на вяселлi. Гэта дар "на рукавы", як кажуць у Беларусi. У гэты час спяваюць:



На моры вутачка купалася,



На беражку сушылася;



Млада Ганулька зажурылася,



Што яе дары не прадзены,



Хоць прадзены, -- не снованы,



Хоць снованы, дык не тканы,



А хоць тканы, -- не бялёны,



Хоць бялёны, -- не качаны,



Хоць качаны, -- не рэзаны,



Хоць рэзаны, -- не дзелены.



А хто ж тыя дары дарыць будзе?



Будзе дарыць млада Ганулька:



Таму-сяму па локцiку,



Свайму сужэньку ня меручы.


Потым спяваюць iншыя купальскiя песнi, якiя па свайiм змесце вельмi нагадваюць "масленiчныя". Тут нараканнi на свёкра, на мужа, бо не пускаюць маладую "на купалейка, дзявоцкае гулянiйка"; тут даюцца парады, за каго выходзiць замуж -- за старога цi маладога, якую выбiраць нявесту -- багатую цi бедную i г.д.


Таксама спяваецца балада, распаўсюджаная ў Беларусi ў мностве варыянтаў, аб тым, як брат ажанiўся з сястрою i як яны абярнулiся ў "браткi" -- кветкi Iван-ды-Мар'я. Спяваюць да таго часу, пакуль кола не згарыць i вогнiшча не пагасне.


Тады хлопцы кiдаюцца хапаць дзяўчат. Усчынаецца звалка: жанiх адбiвае сваю нарачоную, калi яна выбрала другога; кавалеры адной i той жа дзяўчыны аспрэчваюць яе адзiн у аднаго; дзяўчаты вырываюцца з рук тых хлопцаў, якiя iм не падабаюцца; iншыя ж шчаслiвыя пары стараюцца пад шумок выбрацца далей у жыта. Нарэшце так цi iнакш усе пары разыходзяцца па жыце, удваiх каратаюць ночку, сустракаюць усход сонца...


(Богданович А.Е. Пережитки древнего миросозерцания у белорусов: Этнографический очерк. Гродно, 1895.)

Прыпутнiк


Дзяўчаты адыходзяць ад кастра не гаворачы, не аглядваючыся i не смеючыся. Яны накiроўваюцца да таго месца, дзе расце трава прыпутнiк. Прайшоўшы, яны лягаюць на зямлю i зубамi рвуць гэтую траву, прамаўляючы:



Прыпутнiчку, прыпутнiчку!



Сядзiш ты пры дарозе,



Вiдзiш старага i маладога,



Цi не бачыў майго мiлога?


Сарваўшы прыпутнiк, дзяўчаты, не гаворачы i не аглядваючыся, вяртаюцца дадому, кладуць прыпутнiк сабе пад галаву ў ложак, тады мiлы абавязкова прыснiцца.


(Зап.у 1898 г. А.Шыманоўскi ў Мiнскай губ. на Палессi.)

